
	ЭРХЭМ УНШИГЧ ДҮҮ НАР АА!

	 

	Үүний өмнө хүүхэд залууст зориулан «Бордоотой бороо», «Нарны охид» ном бичсэн залуу зохиолч С. Надмид «Сүүдэр хүү» гэсэн сонирхолтой тууж бичсэнээ уншигч бяцхан дүү нартаа өргөн барьж байна.

	Энэ тууж уншигчиддаа «Өөрийгөө сайн ажигла. Хэрэв дутагдалтай зүйл байвал түүнээ хаяж гээхийн төлөө тэмцэж бай. Тэгвэл сайн хүн болно» гэсэн санааг хэлж өгч байгаагаараа сургаалтай юм. Зохиолч энэ санаагаа биеэ ажиж, өөрөөсөө «Сүүдэр хүүг» нээж олсон сурагч Ганаа болон найз нөхдөд нь тохиолдсон сонирхолтой үйл явдлаар нээн гаргажээ.

	Эрхэм уншигч дүү нар аа! Ажигч, хэрсүү ухааныг эрхэмлэсэн энэ ном та бүхний эрэлт хэрэгцээнд нийцэж лавтайяа чадна гэдэгт итгэж байна.

ОРШЛЫН ОРОНД

	 

	Улаанбаатарын нэгэн сургуульд Ганаа гэдэг хүү суралцдаг байжээ. Түүний хэрхэн зүггүйтдэгийг хамт суралцдаг нөхөд, анги даасан багш нь төдийгүй, сургуулийн бүх багш, бараг бүх хүүхэд мэднэ.

	Ганаагаас болж хэчнээн хичээл үр дүнгүй өнгөрч байсныг тоолж барамгүй. Үргэлж шивэр авир яриа

	өдөөж, анхаарал алдуулна. Хэсэг зуур бусадтай ярилцахгүй суухдаа ч гэсэн сандлаа хяхтнуулан чимээ гаргана. Хонх дуугармагц бүгдээс түрүүнд босон харайж, ойролцоо суудаг охидын үснээс угзран ангиар нэг орь дуу хадаана. Ер Ганаагийн хаана, юу хийж явааг мэдэхэд амар. Үхэр болж адилхан мөөрдөг хүүхэд түүнээс өөр байхгүй. Эмэгтэй хүүхдийн цочмог чарлах дуу гармагц даруй гүйж хүрвэл Ганаа л үснээс нь чангааж уйлуулсан байна.

	Ганаа дөрөвдүгээр ангид орсноосоо хойш ч гэсэн сахилгагүйтэх нь багассангүй. Тэр нэг удаа ээжийнхээ гоё үзгийг урт утсанд бэхэлж, олны хөлийн зам дээр тавиад, хэн нэгэн хүнийг авахаар бөхийхөд нь үзгээ угз татан авч «Молиго» гэж хашхиран зугтааж байснаа хүүхдүүдэд хөөр болгон ярьж явжээ.

	Ганаагийн аав Гомбонэрэн гуай хүүгийнхээ иймэрхүү хэргийг сонсоод, их гайхжээ. Ээж Долгор нь «Даан ч яав даа, хүү минь» хэмээн олон цагаар уйлан суусан гэдэг. Ганаа айлын ганц хүүхэд тул баахан эрх өссөн нь үнэн. Ээж, аав нь хүүгээ цэвэр сайхан хувцаслана. Хоол ундныхаа аль амттайг хувилан өгнө. Тэд:

	— Миний бондгор бор минь нялх амьтан юм шүү. Даан ч учир мэдэх болоогүй байна. Гайгүй, мөдхөн томоожно, гэж айлын хүмүүст ярина. Гэвч «бондгор бор» тийм ч амархан томоожих янзгүй байлаа. Ажваас дуу нь улам чангарч, хөдөлгөөн нь жигтэй түргэн болжээ.

	Хүүхдээс зугтааж яваад утасны мод өөд муур шиг авиран гарахыг нь Гомбонэрэн гуай харж, туйлын их гайхан дуу алджээ.

	— Үгүй ер, ийм жигтэйхэн амьтан гэж байдаг аа хөөе! Гэнэ алдаж, тархи толгойгоо хөдөлгөвөл яана аа гэж бодоод, яаран гүйж хүрвэл, Ганаа улам дээш авирсаар байж гэнэ. Буугаач гэм, хэмээн хашхирсанд Ганаа буусангүй. Тийнхүү цаг орчим болсны хойно Гомбонэрэн гуайн арга тасран «Энэ маань яагаад ингэж ойчихгүй тогтож болоод байна. Нэг их урт хумс ургачихсан юм биш байгаа даа» гэсэн шиг хараад бүл чадалтай хүн авчирч буулгахаас биш хэмээн бодож гэрийн зүг яаран алхалбал, хүү сая доош гулган пидхийтэл унажээ.

	Зөвхөн түүнээс болж Ганаа ямар хохирол үзсэн гэж санана. Өмднийхөө хоёр гуя, цамцныхаа хоёр ханцуйг хадаасанд хүү татаж биеэ шалбалжээ. Түүнийг хүн танихын аргагүй нэвсийсэн юм орж ирэхэд ээж нь бараг л муурч унах дөхсөн гэдэг. Ганаа ийм зүггүй хүүхэд юм. Дүрсгүй болохоос биш, ухаан сэргэлэн, хичээлээ нэг уншаад юм уу, багшийнхаа ярсныг нэг удаа сонсоод утга учрыг нь мэдчихдэг хүүхэд билээ. Иймд багш нь түүнд хайртай. Ангийнхан нь:

	— Манай Ганаа даан ч төрхгүй юм даа. Хэрэв томоожиж чадвал заавал онцсайн сурч чадах жаал хэмээн ярилцана.

	Хэр чадлаараа туслах гэж оролдсон ч удаа бий. Нэг сайн хашраая гэж бодоод бүлгийнхээ хурлаар хатуухан шиг хэлэлцсэн юм гэдэг. Бас зориуд үг бэлтгэж байгаад ээж, аавд нь гайгүй сайн хэлж үзжээ. Гэлээ ч Ганаа гавьтай засарсангүй, сурлага нь олигтой ахисангүй явсаар дөрөвдүгээр ангиа төгсгөжээ. Тэр ганц ч дундгүй, ганц ч онцгүй бүх хичээлдээ сайн дүн авсан байна.

	Дүнгийн хуралд сууж багшаасаа зуны даалгавар авсны дараа хаана, юу хийж, яаж амрахаа хүүхдүүд ярилцав.

	— Манай Ганаа ч яах вэ, Сэлбийн пионерын зусландаа амарна биз дээ гэхэд

	— Үгүй. Би хөдөө, өвөө дээрээ очиж, хонь хариулна хэмээн Ганаа хариулжээ.

	— Шал худал. Чи яав ч хонь хариулахгүй. Чамд малчин өвөө ч байхгүй гэж найз нар нь шуугив.

	— Яагаад байхгүй гэж? Миний өвөө Дундговьд байдаг гэж Ганаа үнэнээ хэлжээ.

	— Чи нээрээ хэлж байна уу?

	— Нээрээ байлгүй яах вэ.

	— Үнэн бол гоё оо. Хөөе, чи нөгөө хаванд мах залгиулдаг шигээ хониндоо өвс залгиулж, хахаав даа хэмээн нэг хүү шоглон хэлж инээсэнд, бүгд хөхрөлдлөө.

	Өгүүлбээс: Ганааг нэгдэлд очиж, хонь хариулах юм гэдэгт хэн ч итгэсэнгүй билээ. Худал хэлдэггүй сайн чанартайг нь хэдий мэдэх боловч энэ удаа нэг л итгэж чадахгүй байжээ.

	 

	 

	 

	ГАЙХАМШИГТ ШИНЭ ӨГЛӨӨ

	 

	Ганаа өвөөгийндөө ирээд хэд хоножээ. Энэ өглөө түүнийг хөл нүцгэн гэрээс гарахад зуны өдрийн наран тэртээ зүүн хярын цаанаас дөнгөж мандан гарч байлаа. Шөнө орсон борооны чийг улан доороос нойт оргин, ер бусын сэнгэнэм сайхан агаар хамар цоргих нь нэн таатай.

	Захлан бэлчиж буй хонин сүрэг, тэмээн зэлний дэргэд бөгтгөнөж яваа айлын эмээ, хэмхэрхий тэрэгний арал дор уясан нохой, холгүй харагдах хадтай толгойн ар шилд зогсож байгаа ганц бүгээн адуу, түүдгийн төдий ч үүлгүй цэнхэр тэнгэр, тэнгэрийн доорх нов ногоон тал, чимээ аниргүй байдал зэргийг харж, хэсэг зогссоноо хэд сайн суниалаа.

	Хөдөөгийн хот айлд анх удаа ирж байгаа нь энэ учир түүнд юм бүхэн сонин ажээ. Ганаа үй түмэн цацрагаа тэлэн өндийсөн гэрэлт шар нарны нүд гялбам туяаг харж «Яасан хурц, ямар гоё юм бэ?» гэж бодоод «Хотод нарны цацраг яагаад ийм тод харагддаггүй юм бол?» хэмээн гайхав. Өнгөрсөн шөнө харсан «тэнгэрийн заадал» гэгчийг энэ зуур нэхэн санаад өөрийгөө огт өөр ертөнцөд ирсэн мэт бодлоо.

	Хөдөө газар уйдах янз алга ажээ. Зөвхөн харуй бүрий болмогц тэнгэрт од түгж эхлэх үе, өглөө эрт үүр цайж, наран ургах мөчийг хараад явсан ч сонин юм шиг бодогдоно. Чингэтэл тэртээ өмнө зүгийн тэнгэрийн хаяанаа цэнхэртэн харагдах ганц шовх өндөрлөг дээр гарч үзэх хүсэл төрлөө. Тэр уулыг Зүрх хайрхан хэмээн нэрлэдгийг Ганаа мэдэж байв. Хамгийн өндөр газар гараад үлгэрийн баатар лугаа адил их дуугаар хашхирвал чимээ аниргүй энэ их тал, хөндий нэлдээ цуурай хадаад явчих юм шиг бодогджээ. Тэнгэрийн хаяанаа содон үзэгдэгч Зүрх хайрхан уулын наагуур зэрэглээ ирвэлзэн гүйх агаад, нэг ажихад уулын орой дээш тасран салах гэж буй мэт мөөг хэлбэртэй болчихсон харагдав. Жаахан азнаад ажвал уул хүзүүгээ сунган хэвтэж байгаа тэмээ шиг хэлбэртэй болжээ.

	Ийнхүү элдэв долооныг эргэцүүлэн, шохоорхон ширтэж зогссоны эцэст дахин нэг удаа мандан буй нар руу саравчлан хараад гэрт орохоор эргэтэл бас сонин хачин зүйлийг ажиглав. Юу гэвэл Ганаагийн сүүдэр өвөөгийн нь гэрийн үүдээр өнгөрч, нөгөө айлын гэрийн доод хошлон хүртэл сунан, нэг их урт нарийхан юм болчихсон байв. Тэр өөрийнхөө сүүдрийг мөн гэдэгт итгэвч, арга буюу зүггүй нь хөдөлсний эрхээр ташаа тулж бас дэлж дэвж үзлээ. «Ямар мундаг вэ?» гэж амандаа үглэв.

	Хотод сүүдрээ ийм урт байхыг бас л хараагүй юм шиг санагдана. Хэд дахин сууж, босож үзлээ. Нэг удаа бостол сүүдрийн нь яг толгой дээгүүр гөлгөн нохой гүйн өнгөрснөө буцан ирж, ам хамар хавьцаа нь ямар нэг юм шиншлэн үнэрлэх нь харагдав. Ганаа жижиг чулуу авч нохойг хөөн зайлуулаад гэрт орлоо. Түүнийг гэрт ороход өвөө нь урьд шөнө ирж хоносон эрэлчин өвгөнтэй ямар нэгийг хуучлан ярьж байв.

	Чагнавал, өөрийн нь тухай бололтой. Эрэлчин, Ганааг нэлээн ажиглан харснаа:

	— Зүггүй янзын хүүхэд байна. Нүдийг нь харахгүй юу гэж хэлэх нь дуулдлаа. Өвөө нь бас баахан хараад:

	— Цовоо нь ч цовоо хүү шүү. Санаснаас номдоо тийм ч лут биш. Уг нь онц сурах ёстой юмсан гэж хэлээд, урт сахлаа имрэн инээвхийлснээ:

	— Нэг муу олиггүй жаалтай найзалчхаад болохгүй байгаа юм. Түүнээс биш миний ач сүрхий хүн болно доо гэж хэлэв.

	Ганаа өвөөгийнхөө юун тухай ярьж байгаа, олиггүй ямар жаалын тухай ярьж өгүүлж буйг ойлгосонгүй. «Болдыг хэлсэн юм болов уу?! Гэхдээ өвөө танихгүй шүү дээ. Аль эсвэл Ложоог хэлэв үү?! Ложоог ч бас танимааргүй юм» гэж бодов. Чингэтэл эрэлчин:

	— Одоогийн багачуул ер нь... гэснээ тооно өөд ширтэн, — Манай багын толгой дотор ч гэсэн базаахгүй нэг «хүү» бий. Болохгүй шүү тийм олиггүй юмнуудтай найзалж тун горьгүй хэмээн хэлээд Ганаа руу харлаа. Ганаа халимаг үсээ урагш илэх далимд яагаад ч юм толгойгоо барьж үзэв. Тэгээд «Олиггүй жаал. Базаахгүй нэг хүү толгой дотор байна. Ямар хөгийн юм ярина вэ?» гэж бодов.

	Ганаа эмээ ээжийнхээ тагшинд хийж өгсөн хутгуушийг идэж, бүлээн хярам уусны дараа гармаар санагдав. Нар түрүүчийнхээсээ дөрвөн хуруу хэртэй дээш хөөрчээ. Сүүлдээ ажвал нэлээн өргөсөж, богино болсон байна.

	 

	 

	 

	НАР СҮҮДЭР ХОЁР

	 

	Ганаа өвөөгөөсөө хэдэн өдөр гуйсны эцэст хонинд явах болов. Үнэнийг хэлэхэд мал хариулах ямар ч дөргүй ач хүүгээ олон зуун хонь дагуулж явуулна гэгч өвөөд нь хэцүү байсан боловч «яах вэ, үзэг» гэж бодсоноос ийнхүү зөвшөөрчээ.

	Ганаа морь унаж сураагүй учир явган явах боллоо. Түүнд өвөө нь урт уурган шилбүүр төхөөрч өгөөд:

	— За хүү минь хонио бага үд болмогц хотлуулдаг юм шүү гэж хэллээ. Тэгээд «бага үд» гэж юу болох, түүнийг яаж мэддэгийг тайлбарлаж ярив. Өвөө нь гэрийн урд хаяанд тавиастай шээзгий дээр суунгаа шилбүүрийн модоор газар дугуйлан зурж, эгц голд нь дэрс хатгаад дэрсний сүүдрийг зааж хэлсэн нь:

	— Одоо энэ дэрсний сүүдэр ийшээ байна. Өглөөний сүүдэр бүхэн ийшээ байдгийг чи мэднэ. Нар хөөрөх тутам сүүдэр тийшээ болно. Мөн үү? гэснээ дугуйлж зурсан газрынхаа хоймор талд гонзгой чулуу тавиад:

	— Энэ бол өвөөгийн чинь хүрэн авдар юм шүү. Дэрсний сүүдэр хүрэн авдрын өнцөгт тулж ирэх үе бол бага үд юм. Мөн үү? Сайн тогтоогоорой. За ингэхээр ийм гэр зурж, хойморт нь «авдар» тавиад голд хатгасан дэрснийхээ сүүдрийг хараарай. Сүүдэр авдарт ойртмогц хонио туугаад ирдэг юм шүү. Хөдөөгийн хүүхдүүд бага үд, жин үд, их үд гэдгийг ингэж мэддэг юм. Бага үд гэдэг нь нар эгц өмнө голлоогүй байгаа үеийг хэлнэ гээд гараараа дээш заалаа. Жин үд гэдэг нь нар яг голлосныг хэлнэ гээд бас л заав. Их үд гэдэг нь нар тонгойж эхэлсэн үеийг хэлнэ гэснээ мөн л заав. Эцэст нь малчин хүүхдүүд цагаа ингэж баримжаалдаг юм хэмээн нэмж хэллээ.

	Өвөөгийн нь энэ яриа Ганаад яг багшийн нь хичээл тайлбарладаг шиг сонин санагдав. Хамгийн гол нь малчид, нар сүүдэр хоёрыг сайн мэддэг, энэ говь нутгийн нар сүүдэр хоёр нь хамгаас тод сайхан харагддагийг жаахан Ганаа хэр чадлаараа төсөөлөн бодож амжжээ.

	Яагаад ч юм түүний толгой их л хөнгөхөн болчихсон юм шиг санагдав. Ийнхүү хүү бодоход толгойныхоо сүүдэр дээгүүр шиншлэн гүйсэн гөлгөн нохойд дургүй нь хүрчээ. Дургүй хүрэх тутам нөгөө өмнө зүг тэнгэрийн хаяанаа зэрэглээтэн харагддаг Зүрх хайрхны оргилд гарч тэнхээгээрээ хашхирмаар дур хүрчээ.

	...Хонин сүрэг нов ногоон талд тогтуухан идээшилнэ. Хангайнхыг бодвол жижигхэн дэлбээтэй шар, цагаан цэцэг энд тэндгүй алаглан харагдана. Ганаа нэг хэсэг юу ч бодохгүй шахам явжээ.

	Дөрвөн зүг, найман зовхист цэлийх тэгш тал газар, хааяа үзэгдэх морьтой хүн, нэг ил гарч, нэг далд орох цөөн тэмээ, хажууханд нь тожир, тожир алхлан, нялх ногоо шир шир хазлан яваа хонин сүрэг, сүргээсээ онцгойрон гүйх бөөр алаг сэрх мэтийг анхааран явснаас тоймтой нэгийг бодож амжаагүй байж ч болох юм.

	...Ганаагийн зүггүй зан гэнэт хөдөллөө. Цэцэг, ногооны үнэр шингээсэн агаар амьсгалж, уурган шилбүүрээ чирэн алхалж явах нь уйтгартай байснаас ч тэр үү гэнэт тэр хариулж яваа хониндоо «дайн» зарлаж эхэллээ. Түүний нүдэнд ойрын хэдэн өдрийн бороондоо норж, зунгаг үснээсээ салсан хоньд цасан цагаан нөмрөг хөдөрсөн үй олон «дайсан» болж хувирчээ. «Дайсан» үнэхээр олон байлаа. Энэ сацуу Ганаа ч бас олуулаа болов. Түүний хамгийн дотно, шадар туслагч нар бол ангийнхан гэдэг нь илэрхий.

	— Болд оо, чи дайсны зүүн жигүүр барьж давш. Алив Ложоо чи баруун гараар шуурхай довтолж, дайсны хүчийг тогтоон барь!

	— Анхаар. Галлаад. Галлаад...

	Ганаагийн бодсоноор ийнхүү их тулалдаан эхэлж, газар сайгүй бөмбөг тэсрэн, шумбагч онгоцнууд шуугин нисэж, өөр хоорондоо зад мөргөлдөн, газраар танк, их бууны хороо, дараа нь явган цэргийн давшилт боллоо.

	— Урагшаа, ура!

	— Жанжинд болох уу?

	— Сонсож байна.

	— Хөөрхий, нөгөө муу Дожоо дайсны давуу хүчтэй тулалдсаар үрэгдэв.

	— Малгайг нь авсан уу?

	— Жанжин минь авалгүй яах вэ.

	— Ура!

	Бөөгнөрөн бэлчиж явсан хонин сүрэг Ганаагийн зогсоо, чөлөөгүй шидлэх хайрга чулуунаас болоод тал, тал тийш үргэж бутрав. Ийнхүү бүх цэргийн жанжин Ганаа хэдэнтээ хашхичин галзуурсан мэт гүйж явсаар гэнэт бие сульдаж, ядарснаа мэдэв. Үзвээс хонь хэдэн хэсэг болон сарнижээ. Энэ нь «дайсны хүч тарамдсаны» гэрч болой.

	Чингэтэл хонь дагуулж гүйдэг бөөр алаг сэрх Ганаагийн дэргэд хүнд данхар эврээ сэжлэн зогсож байлаа.

	— Танай хүнд юу-у хээрийгтэй? гэж Сэрх гажууд хэлээр өгүүлж байна.

	— Энэ дэлхийд амар жимэр байдлыг тогтоохыг үүргээ гэж би үзнэ гэж Ганаа омог бардам хариулав.

	— Худал, бид амар тайван байсан. Гагцхүү чи бүгдийг бусниулан тав тух алдуулав. Чи бол хамгийн олиггүй хүн мөн хэмээн Сэрх эврээ сэжлэн өгүүллээ.

	— Тэр дэмий. Та нар бол их идэж, их таргалахын төлөө явдаг амьтад мөн гэж Ганаа хашхираад сэрхийг «дайрсанд» хүнд эвэрт зөнөг ямаа түүнийг ганцхан удаа олин унагажээ. Ганаагийн нимгэн цавь ихэд өвдөн байв. «Дайн самууны» үеэр тарж бутарсан хонь аажмаар нийлэн, хэзээ ч юу ч болоогүй юм шиг тайвнаар идээшлэх нь харагдана. Сүүдрээ ажиглавал үлгэрт гардаг Одой хүн шиг хариугүй жижигхэн юм болсон байв.

	Энэ сацуу Ганаа өвөөгийнхөө хэлснийг гэнэт саналаа. Газар дугуйлан зурж бага үд болсон эсэхийг мэдэв. Дэрсний сүүдэр өвөөгийн нь хүрэн авдарнаас хэдийнээ өнгөрчээ. Барагцаалж бодвол нар эмээгийн нь орны дэр хавьцаа очсон бололтой.

	Ганаа хэрхэхээ мэдсэнгүй, дэмий л гэрийн зүг ажваас нэгэн бүгээн морьтой хүн хар хурдаараа айсуй харагдана. Уулгалан айсуй яваа тэр хүн өвөө нь байжээ.

	 

	 

	 

	ЕР БУСЫН ШИНЭ НЭЭЛТ

	 

	Ганаа чөдөртэй морь авчрахаар өглөө эрт хазаар барьж гэрээс гарахдаа сүүдрээ дахин ажиглаад нэг сонин юм бодов. «Нар дөнгөж мандахад сүүдэр урт байдаг. Нарыг дээш хөөрөх тутам намсаж, богиноссоор жин үд болмогц бараг улан доогуур шурган орох дөхдөг.

	Сүүдэр чинь нарнаас айдаг юм уу? Нар гудайж, шингэх болоход дахиад урт болдог нь юу вэ?» гэж бодлоо. Ийнхүү бодоход ангийн нь багшийн үргэлж хэлдэг нэг үг санаанд орлоо. Багш нь «Манай Ганаад сүүдэртэй тал маш их байна. Түүнээс л болоод онц сурч чадахгүй байгаа юм» гэж зэмлэдэг байжээ. «Өвөөгийн хэлдэг олиггүй жаал гэгч хэн бэ? Яавч Болд биш, Ложоо ч биш» гэж бодсоноо, толгойгоо барьж:

	— Аа, мэдлээ, мэдлээ. Надтай хамт сүүдэр шиг нэг хүүхэд явдаг байх гэсэн урнаас уран бодол гэнэт төрөв. «Нөлөөт толины вант улс» гэдэг зохиолд гардаг Оля охин толинд туссан Яло-тойгоо үлгэрийн оронд жуулчилдаг шүү дээ гэж ч бодлоо.

	Ингэж Ганаа өөртөө үл харагдагч «нэг хүүг» санаандаа бий болгожээ. Түүнтэй зөвлөж, зөрж ч болмоор санагдсан учир улам ч хөгжилтэй болов. Оля, Яло хоёр шиг үлгэрийн оронд айлчлах сан. Үлгэрийн оронд зугаалах юмсан. Харин нөхөртөө хэн гэж нэр өгөх вэ? Оля нэр Яло болсон юм чинь Ганаа гэсэн үг тэгэхээр «Аанаг» болж болохгүй яах вэ.

	— Аанаг. Даанч муухай нэр юм даа. Маанаг гэсэнтэй төстэй юм. Тэгэхээр зүгээр л «сүүдэр хүү» гэж нэрлэе хэмээн ярьж явлаа.

	— Хөөе, «Сүүдэр хүү» Чамтай би юм яримаар байна. Чи намайг лав сайн хүүхэд гэж бодоод үерхсэн байх. Тийм үү? Өвөө чамайг олиггүй жаал гэж мэдсэн байдаг шүү. Чамаас л болоод би сахилгагүйтдэг юм билээ. Сайхан мэдэж байгаарай. Ойлгов уу, чи.

	Үнэнийг хэлэхэд Ганаатай хэн ч ярилцсангүй. Чухамдаа сүүдрээс нь өөр хүн дүрстэй юм ойр хавь байхгүй болохоор юу ч гэж түүнтэй ярилцах билээ? Сүүдэр хүү гэдэг нь зөвхөн Ганаагийн хий санааны юм шүү дээ. Гэвч уншигч эрхэм дүү нар минь Ганааг ганцаараа биш, хоёулаа гэдэгт хойшид итгэх болно. Ганаа чөдөртэй морио бариад гэртээ ирсэн даруй ямар сонин юм бодож олсноо өвөөдөө яримаар санагдав.

	— Өвөө та эртүүд юу ярьсан бэ?

	Өвөө нь их л гайхсан янзтай харснаа, эрүүнийхээ сахлыг имэрч:

	— Хэзээ тэр билээ, хүү минь? гэж зөөлөн асуув.

	— Яагаа вэ ээ, тэмээний эрэлчин өвгөнийг ирж хоносны маргааш өглөө.

	— За, байз уу, сайн санахгүй байх чинь юу сан билээ хөө гэснээ өвөө нь:

	— Тийм, тийм. Саналаа. Өвөө чинь хүүгээ баахан магтсан шүү дээ гэж хэлэв.

	— Магтаагүй шүү. Та муу хүүхэдтэй үерхдэг гэж хэлсэн. Тэр муу жаал чинь хэн юм бэ?

	— Аа, голог доо, чамайг. Юун ч сүрхий юм санадаг хүү билээ гэснээ сахлаа засан, чимээгүй болж бодлогошров. Тэгээд нүдээрээ инээмсэглэн:

	— Чи тэр хүүгээ танина шүү дээ гэсэнд:

	— Үгүй танихгүй гэж Ганаа хэлэв.

	— Танина аа, танина сайн таних ёстой гэвэл:

	— Танихгүй хэмээн хүү зориуд зөрлөө.

	— Аа тийм бий. Эртүүд хонинд хамт явах чинь билээ, чи.

	— Худал би ганцаараа явсан.

	— Тэгвэл хоньтой хэн байлдсан бэ? Ямар хүүхэд хонь үргээж, тараасан бэ?

	Ганаа өвөөгийнхөө сүүлчийн энэ асуултад «Би» гэж хариулмаар санагдсан боловч дуугарсангүй. Тэгэхэд өвөө нь:

	— Манай Ганаа бол угийн томоотой хүүхэд хонио яавч үргээхгүй байсан. Хонио бага үд болмогц л хотлуулах байсан. Гэтэл их үд өнгөрсөн хойно хотлуулсан. Лав муу жаалд уруу татагдсан байх. Маргаангүй муу хүүхдэд л уруу татагдсан байх аа гэж нухацтайхан өгүүлэв.

	Ингэж Ганаа өвөөгийнхөө үгээр шинэ нээлтээ баталлаа. Өвөө маань яах аргагүй «Сүүдэр хүү»-гийн тухай яриад байна гэдэгт бүрэн итгэжээ. Үүнээс хойш Ганаад хэзээ ямагт хоёулаа байгаа шиг санагддаг болов.

	Тоглох үеийн хүүхэдгүй буйд газар хоёулаа байна гэдэг сайхан ажээ. Хоёул хоёулаа нэг аяганаас тараг ууж, өвөртөө орж унтана. Морь, хонинд цуг явна. Дуртай зүйлээ зөвлөн ярилцаж болно. Эсвэл нэг тал болоод дайсны эсрэг давшиж ч болох юм. «Сүүдэр хүүг» тагнуулд явуулбал ямар догь вэ? гэхчлэн бодох тутам сонин санагдаж, инээд нь хүрлээ.

	 

	 

	 

	ИЧГЭВТРИЙН ЮМ БОЛОВ

	 

	Ганаа үдээс өмнө, эсвэл үдээс хойш хониндоо явсаар байв. Хонь хариулахад хамгийн тээртэй нь сүргээ ямагт дагуулан гүйдэг бөөр алаг сэрх билээ. Сэрх ойртох төдийд хүнд данхар эврээ сэжлэн, үл тоосон шинжтэй зогсоно. Ийнхүү омог дээрэнгүй байдалтай зогсохыг нь харах бүр тэр нэгэн өдөр цавь руугаа хүчтэй мөргүүлсний өшөөг авмаар санагдлаа. Гэвч халдаж зүрхэлсэнгүй. Тэгээд «сэрх юунд дуртай бол? Юунаас айдаг бол?» гэхчлэн бодож явав. Чингэтэл сэрх Ганаагийн бодлыг мэдсэн бололтой данхар толгойгоо цочмог дээш болгоод «уухайс, чи яана гэнээ хөө!» гэсэн янзтай өөдөөс нь муухай харна.

	Ганаа «гайхал» сэрхийг чононоос айх учиртай гэж мэдэвч гачаалтай нь хээрийн боохой болж ульж чадахгүй байв.

	Хэдэн удаа «Ау-у, Өө-ү, Уу-уу!» гэж хоолойгоо шахан орилж, дөрвөн хөллөөд, урдуур нь гүйж үзсэн авч ер тоосонгүй. Ганцхан удаа тургиж, өрөөсөн хөлөөрөө газар цавчжээ.

	Тархан бэлчсэн хонин сүрэг оорцог хад бүхий толгодыг нөмрөн, тун ч тогтуухан идээшилж байлаа. Сайх сэрх ганцаар янгирын тэх мэт хамгийн өндөр хадан дээр харайн гарч, салхи сэвэлзэн үлээх умар зүг өлийн, алсыг ширтэн зогсоно.

	— Галлаад. Тра-та-та-та.... Тра-та-та-та....

	Ганаа сэрхийг хөнгөн пулемётоор сэхээ чөлөөгүй галласан боловч сэрх ажиг ч үгүй зогссоор байв. Түүний хэдэнтээ хүчлэн шидсэн чулуу сэрхэд хүрээгүй байжээ.

	— Энэ нөхрийг яаж айлгах вэ?

	— Чоно л болох хэрэгтэй дээ.

	— Яаж чоно болох вэ?

	— Эхлээд ульж сур. Ульж сурсныхаа дараа нэхий нөмөрч, дөрвөн хөллөөд боохой шиг гүйж сур. Тэгэхдээ шөнө дундаас хойш гүйнэ шүү.

	Ганаагийн арга барагдаж асуусан асуултад «Сүүдэр хүү» найз нь ингэж зөвлөх шиг боллоо.

	...Тэргэл саран гийсэн намуун үдэш байлаа. Айлын хүмүүс Ганаагийн өвөөгийнд цугларч гэр дүүрэн ханхлах борцтой хоол хэзээ болохыг хүлээн элдвийг хуучлан байв. Хэн нэг нь Зүрх хайрхны тухай сонин яриа өдөөсөнд Ганаа чих тавин чагнажээ.

	Хотын хүүгийн харааг булаан зэрэглээтэгч ноёлог өндөр уул тун сонин түүх домогтой юмсанжээ. Эрт дээр цагт буг чөтгөртэй, айл амьтан хавь ойр нутагладаггүй байсан гэнэ. Хожим хавийн сүм, дуганыг түвээх, түймэрдэх үеэр нутгийн лам нар бурхан тахилаа Зүрх хайрхны хадны агуй, хавцлуудад нуужээ. Одоо аймгийн орон нутгийг судлах музейн хэсэг ажилтан Зүрх хайрхан уулнаа очиж, эртний ном судар, бурхан хайж байгаа гэдгийг Ганаа мэдэж амжлаа.

	«Лав л олон бурхантай уул юм. Зүрх хайрханд гарахад ямар ч айх юм алга. Харин музейн хайгуулчдыг олох болов уу, үгүй болов уу» гэж хүү бодож суулаа. Тэгтэл:

	— Мөн ч олон бурхан хадгалж байгаа хайрхан даа. Уйгагүй эрвэл олдоно доо гэж өвөөг нь хэлэхэд, хоол хүлээж их их эвшээлгэн байсан айлын эмээ:

	— Ээ, базарваань хум пад. Чоймбол чи юу ярина вэ хэмээн уулгамчлан залбирлаа. Ганаа золтой л инээд алдсангүй. Тэр угийн сониуч, томчуулын ярианд оролцох гэдэг зангаараа:

	— Өвөө! Бүр том том бурхан бий болов уу гэж асуусанд айлын эмээ:

	— Гончигсум минь, бүү тэгж ярь, миний хүү! гэж хэлүүтээ дахин алга хавсран залбирав.

	Ганаа дахиад юу ч хэлсэнгүй, харин «Аав, ээж хоёртоо тохой илүү томоо гуулин бурхан аваачиж өгөх сөн. Гэрээ гоёхгүй юу? Аав зах дээрээс эрээд олоогүй шүү дээ. Нэг хүн сөөм хүрэхгүй бурхныг их үнэрхсэн байна лээ» гэхчлэн бодож суулаа.

	Түдэлгүй хоол болж тогоо, шанага дуугарч эхлэх үеэр Ганаа хүү гэрээс гарав. Сар саруулхан, орчны юм бүхэн ил тод, салхигүй сайхан байлаа. Хотонд хэвтээ олон зуун хонины нүд хэдэн түмэн ногоон гал болж харагдана. Хонины баруун хойд захад том эвэр сэрийн үзэгдэх нь гайхал сэрх болохоос зайлахгүй гэж бодмогц өөрийнхөө бодсоноор айлгах дур хүрлээ.

	«За байз. Арьс нэхий хаанаас олох вэ? Аа тийм, айлын эмээгийн гэрийн бүслүүрт алж идсэн хонины арьс байсан. Түүнийг авч нөмөрье» гэж бодоод муур шиг мяраан явж, нэхийг хошлонгоос сэм сугалан авлаа.

	Чингээд холуур тойрч хонины баруун хойно алс очиж хэсэг суув. Арьсаа яаж нөмрөхөө боджээ. Бас чоно шиг улих сургууль хийв. Сэрхийн зүрхийг хагартал айлгана гэхээс инээд нь хүрч байлаа. Бодлоо. Дарайтал тэлж хатсан нэхийг нөмөрч болохгүй байжээ. Гэвч хүү урд хоёр годыг нь мөрөн дээгүүрээ давуулан шүдээрээ зуугаад нэгэн хоёр мөлхөж эхэлсэнд хэвтээ хоньд ажиг сэжиг авсан янзгүй байлаа. Сэрх чухам хаана хэвтэж байгаа нь үл үзэгдэнэ. Доош хэвтээд лавлан сайтар ажсанд ашгүй эвэр нь харагдлаа. Хэрхэн улихаа дахин бодож, амандаа эвлүүлэн давтав. Тэгээд зөөлхнөөр «Аа-уу-уу, Ау- уу» хэмээн ульж эхэлсэнд айлын гөлөг нэг удаа борж, хэдэн хонь босжээ. Сэрх ёстой бузар их айна вий гэж бодсоноос Ганаагийн инээд дахин хүрлээ. Тэр сэрхийн байгаа чигийг сайн тогтоож авсны эцэст цочмог хэд ульж, байдаг чадлаараа дөрвөн хөллөж, хоттой хонь руу тоостойгоо орж явчихжээ.

	Сонсвоос хонь зэрэг зэрэг дэрхийн босож, ямаанууд тургилан, ноход хуцав. Юу болсныг бүү мэд, толгой дээгүүр нь шахам буун дуу тасхийж, чихний нь дэргэдүүрхэн сум шунгинан өнгөрөх шиг болсноо жижигхэн хар юм шуугин ирж, нөмөрсөн нэхийг нь хуу татан авчээ.

	Гаслан гийнахыг бодвол айлын гөлөг мөн. Гөлөг арьсаа хаяад хүүгийн нарийн шилбэнээс зуурав. Хүмүүс гүйлдэн ирж гөлгийг салгаагүй бол юу болох байсныг хэн мэдэх билээ.

	Хонь хэдийнээ үргэн зайлж, хот эзгүйрчээ. Буу барьсан өндөр хүн аажуухан алхсаар ирсэн нь Ганаагийн өвөө байлаа. Хүү шившигтэй хэрэг тарьснаа сая мэдэв.

	 

	 

	 

	АЛС АЯНД МОРДОХЫН ӨМНӨ

	 

	Ганаа анх ирснээ бодвол номхон морь унахтайгаа болжээ. Өвөө нь түүнийг морь унуулж сургахын тулд хониныхоо хашин хулыг, бага ахуй цагийнхаа наадмын эмээлтэй өмчлөн өгчээ. Өвөөгийн нь наадмын эмээл болбоос бүүрэг цэцгэн хээтэй, дөрөөн сур богино, оломцог зөөлөн, тун ч хөнгөхөн бөгөөд Ганаад хүүхдийн тоглоом мэт хөөрхөн харагдана. Ялангуяа гахай гэдэстэй хөгшин хулын нуруун дээр байгааг нь харахад дэндүү жижигдсэн мэт болой.

	Ганаа дөрөөндөө хүрэхгүй учир нэг гараар хул морины шингэн дэл, нөгөө гараар эмээлийн ганзаганаас татаж, эхлээд өвдгөөрөө дөрөөлөн, хад чулуунд авирч байгаа юм шиг зүтгэлсээр арай чүү морддог байв. Хашин хул сүүлээ үе үе шарван, тэвчээртэйеэ зогсох зуур «Хаашаа янзын дөргүй амьтан, хаанаас гарч ирэх нь энэ билээ» гэсэн янзтай хялалзан харна. Гэвч морь, эзэн хоёр удалгүй дасаж, ойролцоох овоо, толгой дээр гаран мал харах, захдан бэлчсэн хонь, ямааг хурааж ирэх төдийхнийг амжуулдаг болжээ.

	Нэгэнтээ морь унаж сурсан болохоор Ганаад ийнхүү ойр зуур эргэлдэх нь уйтгартай мэт авч, өвөөгийнхөө захиж хэлснээр хол явж зүрхлэхгүй байлаа. Ирснээсээ хойш өглөө босоод хардаг хэдэн ухаа гүвээн дээр гарч үзвэл, цаана нь юу харагддаг бол хэмээн бодно. Гүвээн дээгүүр хонь мал гарч ирдэг, удалгүй буцаад давж оддогийг бодоход цаана нь заавал ч үгүй айл байгаа нь лавтай.

	Хөдөө газраас өвөөгийнхөөсөө өөр айлын бараа харалгүй буцах нь хүүд уйтгартай ч юм шиг санагджээ. Чингээд нэгэн өглөө өвөөгөөсөө:

	— Би баруун ухаа дээр гараад ирье гэж гуйсанд дурамжхан зөвшөөрөв. Ганаа хэчнээн их баярласан гэх вэ? Ухаа гүвээн дээр гарвал санаснаар хот айл харагдсангүй бөгөөд ер ялгахын аргагүй өөр нэг ухаа гүвээ хамгийг хаах мэт хөндөлсөн байна.

	— Яах вэ энэ гүвээн дээр гарч үзэх үү? Аан?

	— Тэгье, лав цаана нь айл байгаа байх.

	Ганаа ингэж өөрөөсөө асууж, өөрөө хариулахдаа «Сүүдэр хүүтэй» хамт яваагаа санав.

	— Хөөе «Сүүдэр хүү» чи юунд дуугүй байна. Чамаас энэ гүвээн дээр гарах уу? гэж би асууж байна.

	— Гаралгүй яах юм бэ гэж «Сүүдэр хүү» хариулав.

	Ганаа хашин хулаа ташуурдан бөг бөг шогшуулсаар хоёр дахь гүвээн дээр гарч ирвэл бас цаана нь өөр нэг адилхан гүвээ харагдана. Мөн л айл амьтан, мал сүрэг үзэгдсэнгүй. Хүү мориныхоо амыг татан хантайруулж, баруун гараар саравчлан алсын бараа ширтэв. Тэгтэл гүвээн дээгүүр гэнэт үй олон хонь нөмрөн гарч ирлээ. Нов ногоон гүвээг бүрхэн гарч ирэх хундан цагаан хонин сүрэг өглөөний нарнаа тун ч үзэсгэлэнтэй харагджээ.

	Тийнхүү хонины түрүүч гүвээний наад руу хошууран бууж ирэхийн алдад бяцхан хар даагатай час улаан цамцтай хүүхэд давхин ирж хонио эргүүлэн гилсээр удсангүй далд орлоо. Дахиад эл хуль. Гэтэл өөрөөс нь томгүй бөгөөд байдлыг ажвал эмэгтэй хүүхэд бололтой.

	— Хүүе Ганаа хоёулаа жаахан явна байгаа гэж хэлэх шиг болов. Энэ үгийг «Сүүдэр хүү»-гээс нь өөр хэн хэлэх билээ. Ганаа анхандаа өвөө загнах байх хэмээн айж байсан боловч:

	— Тэгье, гүвээний цаана яав ч айл байгаа байх. Ер нь ч хөдөөгийн хөдсөн дээлттэй уулзъя гэж хэлээд хашин хулаа ташуурдан шогшууллаа. Гурав дахь гүвээнээ гарч ирвэл үнэхээр нэгэн хот айл харагдлаа. Айлын нааханд дэрстэй тойром, цаана нь үргэлжилсэн их тал хөндий бараалан байна. Чандманилан барьсан гурван гэрийн утаа шонгийн мод шиг шулуун, ер сарних замхрахгүй байгаа нь бас л соньхон.

	Улаан цамцат охинтой уулзъя уу гэтэл хонио туусаар баахан холджээ. Ганаа эзгүй хээр мориноосоо бууж, мориндоо мордож үзмээр санагдлаа. Тэр нэг удаа өвөөгийнхөө дурангаар, морио барьсан хүн овоон дээр сууж байхыг сайн харсан байжээ.

	Ганаа хулынхаа дэлээс зуурсан чигээр гулган бууж, цулбуураа тахимдаа хавчуулан, хөдөөх маягаар хөл нугалан хэсэг суухдаа хэн нэгэн хүн намайг дурандаж байгаа байх даа гэж бодов.

	Хамар цоргим үнэртэй тачирхан ногоо, саяын хонины мөр, энд тэндгүй үсчин, өвс ногоо мөргөн ойчих бяцхан дэвхрэг, огтын салхигүй нам гүмийн дунд содон нь аргагүй цар-цар хийх царцааны дуу, жижигхэн атал хачин олон өнгөтэй бөөрөнхий чулуу тэргүүтнийг ажиж, мэдэрч их л удаан суулаа.

	«Энд Болдтойгоо юм уу, Ложоотойгоо байгаа болоосой. Ёстой нэг тогломоор газар байна даа. Болд өдийд Сэлбийн пионерын зусланд байгаа болов уу, Сөгнөгөрт байгаа болов уу? Ложоо ч хотод эрх хавтайгаа эрхэлж яваа байх» гэж бодоход нь гэнэт уйтгар төрөв. Сүүдрээ харвал өглөөнийхөөсөө хамаагүй богино болсон байна. «Оля, Яло хоёр сүрхий зоригтой жаалууд шүү. Үлгэрийн вант улсад бузар гоё зугаална гээч. Надад шидэт толь байсан бол хоёул болж аваад үлгэрийн оронд айлчлан, хаад, ноёдыг нь үхтэл маллана. Ард түмэнд нь эрх чөлөө олгоно. Хувьсгал хийчихвэл яана. Мөн лут аа. Их жанжин Ганаа мандтугай. Ура Ура гэнэ дээ».

	Хул морь ялаархан хүнд толгойгоороо хүүгийн мөр рүү цохисон тул тэр амттайхан бодлоосоо саллаа. Чингээд сурсан янзаар эмээл дээрээ асан гарч жолоогоо гэрийн зүг залав. Харих замдаа тэр «Сүүдэр хүү»-тэйгээ ам хамхилгүй ярилцсаар явжээ.

	— За хоёулаа тээр урд харагдаж байгаа Зүрх хайрхан ууланд гаръя.

	— Хүүе тэгье. Заавал хоёулаа Зүрх хайрхан дээр гарч үзье.

	— Ёстой баатарлаг явдал болно доо. Мундаг том бурхан олоод аавдаа аваачиж өгвөл мөн догь оо?

	— Тийм шүү. Баатарлаг явдал гэснээс замд маань чоно, зэрлэг бодон дайралдаасай.

	— Яалаа гэж говьд бодон байх вэ?

	— Нээрээ тийм. Тэгвэл улсын төв музейд байдаг шиг эрт галавын аварга том үлэг гүрвэл дайралдаасай. Түүнийг чинь говиос олсон гээ биз дээ?

	— Бас арслан заан дайралдаасай гээч.

	— Ерөө ер. Амьдаар нь барьж аваад музейд өгөхгүй юу?

	— Тэгвэл хөлд нь юм уу хүзүүнд нь «Улаанбаатарын... дугаар дунд сургуулийн сурагч,12 настай Гомбонэрэнгийн Ганаа, өөрийн үнэнч нөхөр, сүүдэр хүүгийн хамт эр зоригийг гаргаж энэ дэлхийд ховор сонин арслан зааныг 1971 оны зун амьдаар нь барьж төв музейд тушаасан юм» гэсэн бичиг зүүнэ дээ.

	— Хүүхдүүд яасан их сонирхох бол?

	— Юун түрүүн Ложоо их сонирхож атаархана.

	— Болд юу гэх бол?

	— Болд надад баяр хүргэж, сансрын дэлгүүрт дагуулж очоод бүтэн гөөхий авч өгнө дөө.

	— Хөөе гөөхий гэснээс Зүрх хайрхан руу явахдаа хүнс авч явах юм шүү.

	Ганаа «Сүүдэр хүү» хоёр тэр өдөр ийнхүү ярилцсаар гэртээ харьжээ.

	 

	 

	 

	ЮУ БОЛОХ НЬ ЭНЭ ВЭ?

	 

	Зүрх хайрхан руу явах гэсэн хүсэл нь Ганааг нойргүй хонуулдаг боллоо. «Хуяг дуулга агсаж эртний баатрын хувцас өмсөөд Зүрх хайрхны ноён оргил дээр алтан сэлэм тулан нөмрөгөө хийсгэн зогсож байна» хэмээн нэг шөнө зүүдэлжээ. Дараа нь бас «орчны хад асгыг доргитол их дуугаар хашхирав. Хавийн амьтад бужигнав. Үй олон гуулин бурхан ангал, хавцлаас амилан гарч ирэв» хэмээн зүүдэлжээ. Амилсан бурхад «Дөчин жил булаастай хэвтсэн биднийг нар салхинаа гаргалаа. Бид таныг дагаж Улаанбаатар орохыг хүсэж байна. Музейд очихыг хүсэж байна» гэж хэлжээ. Гэвч зүүдэнд нь үзэгдсэн амьтад, бурхад аймшигтай байжээ.

	Ганаа нэг үе явмааргүй санагдсан боловч, аавдаа бурхантай очвол аштай юу гэж бодлоо. «Явъя л даа, яадаг юм бэ?» хэмээн түүнийг «Сүүдэр хүү» нь өдөж, хатгачисаар байжээ.

	— Өвөө загнахгүй байгаа даа?

	— Загнавал загнаж л байг.

	— Тэгвэл хэзээ явах вэ?

	— Өвөө удахгүй нэгдлийн төв рүү явна. Тэр л өдөр явъя.

	— Ирээд зодвол яана.

	— Зодвол зодож л байг.

	— Аа, мэдэхгүй айгаад байна шүү.

	— Юунаас нь айдаг юм бэ? Ийм зориггүй байж болохгүй.

	Ганаа ингэж бодохдоо өөрөө өөртэйгөө ярьж байгаа биш, «Сүүдэр хүүтэйгээ» л ярьж байгаа юм гэдэгт итгэж байлаа.

	Энэ зуур бас өвөөгийнхөө ухаанд бишрэн, «Өвөө ямар их ухаантай вэ. Миний толгой дотор өөр нэг «хүү» байгааг яаж мэдэх вэ? Худлаа гэх үү, надтай ярьж, тэр ч байтугай зөрж байна шүү дээ».

	...Тэр нэгэн өглөө Ганаа хүү өвөөгөө нэгдлийн төв рүү явсныг ашиглан хул морио эмээллэж унаад Зүрх хайрхан уулыг чиглэн гарчээ. Урьд бодсоноор хүнс гэхээр юм авч чадсангүй. Сонины цаасанд хэдэн тал ааруул, хоёр ёотонтой боож өвөртөлснөө байн байн үзэж явав.

	Санаснаас хөгшин хулынх нь хөл ч хөнгөрчихсөн шиг, дэргэтэл алхална. Зүрх хайрхан урьд, урьдаас үзэсгэлэнтэй, өглөөний тогтуун агаарт зэрэглээтэн, түмэн түмэн янзаар хувирч, өндөр нам болсоор байна. Ганаа анхны гүвээ давмагц шогшуулж эхэллээ. Уул асар холгүй мэт харагдах ажээ. Нар туссан өргөн хөндийг туулбал бэлд нь амархан хүрчхэж болмоор санагдана.

	— Хул морь минь яваад байгаарай. Ганаадаа сайн хань болдог юм шүү. Чи лав бурхантай агуйг зааж өгч чадна. Тийм үү?

	Бурхантай агуй гэснээс Ганаад урьдын зүүд нь бодогдож, айдас чичрүүдэс нь хүрэх шиг болов. Гэвч «Би ямар ганцаараа яваа биш дээ «Сүүдэр хүү» хамт яваа болохоор зугаатай» гэж сэтгэлээ тайвшруулсанд бага зэрэг зориг орлоо.

	Яагаад ч юм Ганааг «Сүүдэр хүү» л Зүрх хайрхан руу дагуулж яваа юм шиг санагджээ. Тэр «Чи яасан зориггүй муу жаал вэ?» гэж хэлэх мэт санагдана.

	— Ер нь буцна байгаа гэхэд:

	— Уул ойрхон л харагдаад байна шүү дээ гэж хэлэх шиг болно. Хүү явсаар байлаа. Шар талын захад дөхөж очсон хойно амаа ангаж буйг мэдэв. Хул морины нь хүзүү, хондлой хөлөрсөн харагдана. Ганаа өврөөсөө хэсэг ааруул авч, нэг ёотонгийнхоо булангаас тор хийтэл хэлтэлж үмхээд, алс уулын оройг зориг муутайхан харж шогшууллаа.

	Тийн явсаар их дэрстэй хонхор руу орж ирсэнд хул морь нь гэнэт огло үсрэн бусгаж, эзнээ золтой л унагачихсангүй. Ажвал бяцхан чандага морины нь омруу доороос босжээ. Ганаагийн зүрх бараг өөрт нь дуулдахуйц хүчтэй дэлсэж байв. Цааш жаахан явтал нэгэн амьтны сэг дайралдаж, гурван хар шувуу явгалан нисэх нь улам ч айдас төрүүллээ. Нэг том хар шувуу Ганаагийн толгой дээгүүр муухай орилон өнгөрсөнд сэтгэл нь улам ч тавгүйрхжээ. Үхсэн малын сэгийг үзвэл тэмээнийх бөгөөд «Лав энэ тэмээг чоно барьсан байх» гэсэн бодол төрөв. Өндөр дэрсний толгой үесийн салхинаа ханаран хөдлөх нь ямар нэг амьтан түүний доогуур гүйж байна уу гэлтэй. «Ер нь буцна байгаа» гэсэн бодол дахиад төрөв. Мөрөн дээгүүрээ эргэн харсанд сүүдэр татсан нүсэр хар үүлс тэнгэрийн хойд хэсгийг бүхэлд нь эзлэн авчээ.

	Удалгүй салхи ширүүсэн үлээж, дэрс нэлдээ ханаран шуугьж эхэллээ. Би чинь «хоёулаа» яваа шүү дээ гэж бодоод жаал тайвшрав.

	— Зүгээр ээ, айх хэрэггүй. Зориггүй хүн баатарлаг гавьяа байгуулж чадахгүй.

	— Айсан ч юм алга л даа.

	Ганаа үнэнхүү айдас хүрэм эл хуль дэрст хонхроос арайхийн мултарч, өргөн шар талынхаа захад гарч ирээд харвал Зүрх хайрхан улам хол болчихсон юм шиг байлаа. Дахиад нэг удаа эргэн харвал бороо цайрч буй бололтой. Одоо буцаж, борооны өөдөөс сөрөөд нэмэргүй болжээ. Чингэтэл гэнэт гялбаа цахиж, нуруун дээгүүр нь уургын хуйваар гуядах мэт болсны дараа тэнгэр тасхийлээ.

	Хөгшин хул сүүлээ хавчисхийн явдал дундаа оцосхийв. Догшин аадар хөллөж дөтлөн ойртсоор ажээ. Яах вэ. Борооноос зугтаагаад ч дорхноо гүйцэгдэнэ гэдгийг Ганаа сайн ойлгож байв. Дэмий л морины амыг татан гэлдрүүлтэл ард хоцорсон хонхрын их дэрс шуугих нь тод сонстож салхины түрүүч том том ширхэгтэй мөндөр шидлэн эхлэх нь тэр ээ.

	Цахилгаан толгой дээгүүр нь гялсхийн тэнгэр огцом чангаар нирхийхүйеэ хул морь сүүл хавчин, биеэ чангалж зогслоо. Эхлээд мөндөр орж, дэвхрэг царцаа мэт талаар нэг үсчин байснаа, амьсгаа авах адил гэнэт зогсож, оронд нь нанжин ширхэгтэй бороо хувингаар асгах лугаа адил хүүшлэн буув.

	Эзгүй шахам талд Ганааг ийнхүү гүзээ болтлоо норж, хүйтэн бороонд цохиулж байхад хот айлынхан сандарцгаан, цув давхцаа өмсөөд эрэлд гарчээ.

	— Ядахдаа нөгөө Чоймбол байхгүй. Одоо хэрхэх билээ хэмээн Ганаагийн эмээ үглэн гэртээ тогтож ядан, байн байн гарна.

	— Хүүхэд эрхлүүлэх гэмтэй. Тэр тусмаа хотын эрх хүүхэд дураар аашилж яваад юунд ч өртөж мэднэ хэмээн айлын эмээ үглэсээр тэнгэр бурхан өршөөх болтугай гэж залбиран сүсэглэнэ.

	Азаар бороо түргэн зуур дайран өнгөрчээ. Хүүгийн эрэлд гарсан хүмүүс Зүрх хайрхнаар чиг барьж явсан нь бас сайн болов. «Хайрхан уулын бурхан том уу?» гэж Ганаагийн шалгааж байсныг тэд мэдэх учир тийшээ явсан байж болох юм хэмээн сэжиг авсан ажээ.

	Өнгөрсөн бороо Бунхант талыг туулж, Зүрх хайрхандаа яах ийхийн зуургүй хүрсэн агаад аадрын дайрч гарсан газраар уруйн ус оволзон үерлэж, үүлсийн чөлөөгөөр гялсхийн гарч ирэх нарнаа садран харагдана.

	Эрэлд гарсан хүмүүс бараг нэгэн зэрэг Ганаагийн хул морь «Хүүрийн хонхроос» гарч ирэхийг харав. Эмээлтэйгээ атал эзэнгүй яваа морь зүрх түгшээж эхэллээ.

	Өгүүлбээс: Ганаа хэт их айсан, бас нэвт норсноосоо болоод амархан осгож, эмээл дээрээсээ өөрийн мэдэлгүй холбирч унасан байжээ. Тэр гэртээ яаж ирснээ ч мэдсэнгүй.

	— Ээ, гэгээн минь, юу болох нь энэ вэ! хэмээн үглэх өвөөгийнхөө дууг ч сонсох тэнхэлгүй байлаа. Түүнийг ямаан хөнжил, хэдэн үстэй дээлээр дарж хучжээ.

	Ганаа тэр шөнөжингөө халуурч, дэмийрэв. Аварга том үлэг гүрвэл, арслан заанууд архиран хүрээлж «Чи биднийг амьдаар минь барьж музейд өгөх гэсэн жаал мөн биз» хэмээн энд тэндээс нь урж тасчих дөхнө гэнэ.

	— Багш аа! гэж ач хүүгээ байн байн хашхирч дэмийрэхэд цөм сандран, айлын адуучин залууг эмч дуудуулахаар нэгдлийн төв рүү мордууллаа. Ганаа байсхийгээд л «Багш аа, энэ махчин араатныг салгаж аваач. Аав аа, бурхан, бурхан» гэж бархирна. Тэгснээ «Сүүдэр хүү, Сүүдэр хүү» гэж үл ойлгогдох юм үглэж тийчилнэ.

	Өвөө нь ач хүүгээ халуурч, ухаан нь балайрч байна гэдгийг мэдэвч, «Сүүдэр хүү» гэж юу хэлээд байгааг огт ойлгохгүй байлаа.

	Ганаа «Махчин амьтдыг зугтаахад Сүүдэр хүү барьж өгөөд байна» хэмээн хар дарснаас тийнхүү олон удаа «Сүүдэр хүү» гэж хашхирч байжээ.

	Ганаагийн халуун хоёр хоногийн дараа буурч, бие нь сайжирч эхлэв. Эмээ нь шингэн эм халбагалж суух зуураа:

	— Миний муу бондгорыг ямар ёрын юм нь хөтөлж, тийм хол явуулав аа гэж үглэнэ. Хүү энэ үгийг сонсоод би юунд хөтлөгдсөн билээ гэдгээ бодлоо. Тэр «Сүүдэр хүү»-д хөтлөгдсөн, намайг «Сүүдэр хүү» л уруу татсан гэж бодож эхэллээ.

	— Муу даа, чи ийм дуулгаваргүй, зоргоороо байж болохгүй. Одоо томоожих цаг болсон баймаар гэж өвөө нь тун таагүй янзтай харангаа хэлж, цагаан сахлаа илэн сууна.

	Ганаа гурав дахь өдрийн өглөө орноосоо босож гадаа гарлаа. Өнгөрсөн борооноор цэцэг, ногоо сэргэн өндийж, агаар улам ч цэвэр тунгалаг болсон ажээ. Зүрх хайрхан уулнаа зэрэглээ татаж бараг ихэнх хэсэг нь дээшээ тасран салах гэж буй мэт тэг дундуураа тасархайтан харагдах нь мөн ч хачирхалтай.

	— Миний муу бондгор борыг ямар ёрын юм нь хөтөлж Хайрхан уул руу явуулав аа гэж хэлсэн эмээгийнхээ үгийг бодож эхэлсэнд «Сүүдэр хүүд» дургүй нь хүрлээ. Энэ мөчөөс хойш түүнтэй ганц удаа ч ярьж, зөвлөмөөргүй шиг санагдана. Яагаад гэвэл өвөөгийн нь хэлээр хамгийн олиггүй жаал бол «Сүүдэр хүү» болжээ.

	— Үнэнийг хэлэхэд би Зүрх хайрхан руу явмааргүй санагдсан. Гэтэл чи л «Яадаг юм бэ, явъя» гээд байсан. Өвөө загнаж, зодох болов уу гэхэд ч «Загнавал загнаг, зодвол зодог» гэж хэлээгүй юү.

	— За тэгэхээр би одоо чамтай найзалж байхгүй. Яагаад гэж асуу. Чи олиггүй «жаал» мөн. Хүнийг уруу татаж дагуулдаг. Муу арга зааж өгдөг. Худлаа гэх үү, бас. Эртүүд чи намайг чоно болгож, айлын гөлгөнд уруулах дөхөөгүй юү? Ганаад урьд өмнө зүггүйтэн, багшаа зовоож байсан үйл явдлууд ч дэс дараалан бодогдлоо. «Цэцгээгийн үснээс чангааж, мөсөн дээр унагасан, хаванд мах залгиулж зовоосон, утасны мод өөд авирч хамаг хувцсаа урсан, ээжийгээ хэдэн удаа уйлуулсан...

	Сайхан мэдээрэй, «Сүүдэр хүү чи!» «Чамаас л болж би хэрэг төвөгт ордог байх шүү» Ийнхүү Ганаа «Сүүдэр хүү»-тэйгээ түнжин тасарчээ. Хэдэн удаа хонинд явж, хоёр ч удаа тэмээ хураахдаа түүнтэй огт ярилцсангүй. Хааяа зүггүй хөдлөвч, биеэ барьж өвөөгийнхөө үгийг ягштал дагаж байлаа. Иймд өвөө нь урамшаад, ач хүүгээ моринд сайжирч байгааг нь магтан, нэг удаа адуу услахдаа дагуулж, хөөрхөн зээрд зүсмийн унага зааж өгчээ.

	Миний хүү том морь болохоор нь унаарай. Хурдан удамгүй боловч эдэлгээ сайтай гүүний төл юм шүү гэж хэлжээ.

	Өвөө нь ач хүүдээ бас хөнгөхөн хуйвтай, урт уурга төхөөрч өгөв.

	Харамсалтай нь сургууль цуглах цаг нэгэнт ойртсон тул Ганаа нийслэл хот руугаа буцах болжээ. Хүү маргааш өглөө явна гэсэн сураг дуулаад өвөөгөөсөө:

	— Ганцаараа адуун дээр очоод ирье гэж гуйжээ.

	— Тэгвэл тэг! Болгоомжтой яваарай гэж өвөө нь захиж хэлээд эмээл дээр нь сэвхийтэл өргөж тавив. Ганаа өвөөгийнхөө хувилан зааж өгсөн зээрд унагыг сайн харья гэж бодсон байжээ.

	Адуу хоёр саахалтын хэртэй газар байсан учир дорхноо хүрч очлоо. Зээрд унага эхийнхээ зөв, буруу талд гаран, оодон сүүлээ дээр өргөж, тонгочин тоглоно.

	«Би дахиад хэзээ өвөөгийндөө ирэх бол? Аав маань хойтон ч явуулж мэднэ. Хойтонгийн цаад жил ч заавал л даа. Тэгэхэд зээрд унага томоо морь болсон байна. Ямар гоё вэ! Ингэхэд би мөн ч өөдгүйеэ. Гэрэл зураг авч сурсан бол зээрдийнхээ зургийг авахгүй юу. Нийгмийн хурдан хонгор морь шиг олон хувилж, ангийнхаа хүүхдэд нэг нэгийг өгнө. Болд л лав их сонирхоно доо»

	Ингэж бодоод Ганаа хайртай унагандаа аль болохоор ойртож очихыг мэрийв. Гэвч зээрд омголон тул хавьтуулсангүй.

	— «Чи шоколад идэж сураач ээ. Дараа ирэхдээ чамд хайрцаг шоколад авчирч өгье. Циркийн морь эзнийхээ гараас нэг юм ховдоглон авч үмхдэг. Чихэр л байдаг байлгүй.

	Ганаа өвөөгийнхөө өмчилж өгсөн унагандаа «Би ер нь долоодугаар ангиа төгсөөд малчин болж ч магадгүй. Тэгвэл чи бид хоёр заавал Зүрх хайрхны орой дээр гарна. Шуудай дүүрэн бурхан ганзагалж ирнэ. Хамгийн томыг нь хот орох хүнээр аавдаа явуулна» гээд л зөндөө юм яримаар байлаа.

	Жаахан зээрд морь оодон сүүлээрээ ялаа үргээж, юү ч үл сонссон нь ил, эхээ налан зогсох ажээ. Эцэст нь Ганаа хайртай бяцхан унагандаа:

	— Би «Сүүдэр хүүтэй» найзлахаа больсон шүү. Түүнд одоо яалаа ч уруу татагдахгүй. Бүр түнжин хагарсан. баяртай! гэж хэллээ. Зээрд унага цангинатал янцгаав.

	Ганаа адууны бэлчээрээс гэрийн зүг эргэн эргэн харж явахдаа өөрийн эрхгүй уйлмаар болжээ.

	Тэр шөнө хүүгийн нойр хүрсэнгүй. Цүдгэр гэдэстэй хашин хул морь, эрээн бүүрэгтэй жижигхэн эмээл, хөнгөн хуйвтай богино уурга, оодон сүүлт зээрд унага, хүслийг татсан Зүрх хайрхан уул, алсын зэрэглээ, уулзаж чадаагүй улаан цамцтай охин, их зантай бөөр алаг сэрх, мунхаг ууртай хоточ гөлөг, хүү татуулсан нэхий, ер үзсэн, харсан бүхэн нь ээлжлэн бодогдоод болсонгүй.

	Зээрд унаганыхаа цангинатал унгалдах дуунаар Ганаа нойроос сэрлээ. Хот явах машин хэдийнээ ирчихсэн үл таних хоёр хүн цай ууж суув. Ач хүүдээ өгнө гэж хэдэн өдрийн турш базааж боосон хүүдийтэй ааруул, ээзгий, дөрвөлжилж боосон бяслаг, өрөм тулганы хажууханд байна. Өвөө, эмээ хоёрын нь сэтгэл ихэд хөдөлсөн бололтой, нулимсаа нууж арчаад байгаа ч юм шиг санагдана.

	Ингэж Ганаа хүү зуныхаа амралтыг хөдөө нутагт өвөөгийндөө өнгөрөөгөөд арга буюу буцах болжээ.

	— За бондгор бор минь хичээл номоо сайн үзээрэй!

	— Хойтон ирээрэй гэж захиад өвөө, эмээ нар нь Ганаагийн духан дээр үнсэв.

	 

	 

	 

	ЭЭЖ ЭЭ! ЭНЭ ХҮҮХДҮҮД ЧИНЬ

	 

	— Нөгөө Гомбоцэрэнгийн Ганаа тавдугаар ангид орсноосоо хойш сүрхий томоожиж, хичээлдээ ч идэвхтэй болжээ гэсэн яриа сургууль даяар таржээ. Ялангуяа ангийнхан нь ам амандаа магтан ярилцдаг болов. Цөөхөн хүүхэд:

	— Юу л бол, удахгүй сахилгагүйтэж эхлэх биз хэмээн үл тоосон янз гаргана. Олонх охид:

	— За хаанаас даа. Яах аргагүй томоотой болчихсон байна лээ. Харин яагаад ийм амархан томоожиж орхив? гэж гайхан бодно. Хүүхдүүд Ганаа найзыгаа огт өөр байдалтай болсонд баярлавч, гэнэт ийнхүү хувирсанд нь шохоорхон, мэдэхийг хүсэж байлаа.

	— Зуныхаа амралтыг хөдөө өнгөрөөснөөс л боллоо гэж нэг хэсэг нь ярина.

	— Өвөө нь жигтэйхэн «Харгис» хүн байдаг байх. Ганц сайн зодуулж хаширсан юм байлгүй гэж Болд, Ложоо нар бодож байлаа. Чингэтэл нэг гайхалтай таамаглал гарч ирлээ. Энэ нь Ганаа үсээ авхуулснаас болжээ.

	— Халимгаа авхуулсантай л холбоотой болж таарлаа гэж нэг охин нүдээ том болгоод хэлэв.

	— Ганаагийн төрхгүй зан үсэнд нь байсан хэрэг гэж нөгөө охин ярьжээ.

	Ганаа хамгийн урд талын эгнээний голын ширээнээ огт хөдлөхгүй сууж, багшийн ярьж буйг туйлын их анхааран, алхах гишгэх бүрий нь дагуулан ширтэнэ. Хойгуур суусан найз нар нь самбар руу харахын оронд Ганаагийн араас дор, дороо гайхсан харцаар ажиж байлаа. Үсээ авхуулснаас болоод түүний чих улам ч дэлдэн болчихсон мэт бөгөөд цонхоор ташуу тусах нарны хурц гэрэлд ув улаан навч шиг туяаран байна.

	— Үсээ хусуулдаг нь юу ч билээ дээ. Ёстой маанаг! гэж Цэцгээ бодоод инээд нь хүрч суулаа.

	— Пөөх, шал зохимжгүй юм. Манай айлын Дэмчигдорж гуайн толгой шиг хэмээн Чулуунаа бодож, бас л инээдээ барьж ядан суув. Дөрвөн жил хамт суралцахдаа мэдээгүй Ганаагийн толгойн хэлбэрийг сурагчид сая анзаарчээ. Түүний толгойг араас нь харахад халз голоороо бага зэрэг ацтай болохоос биш дөв дөрвөлжин хэлбэртэй ажээ. Тийнхүү нэг ангийн гучин гурван сурагч хичээл эхэлсний дараах хэдэн өдрийн турш Ганаагийн толгойд анхаарлаа төвлөрүүлэн юу ч ойлгосон юмгүй өнгөрчээ. Хөдөө газар гандсанаас хүзүү, шанаа нь хүрэн болсон атал, ойрмог хусуулсан хуйх нь хөөргийн толгойн ясан нуух шиг харагдах нь нээрээ инээдэмтэй.

	Ганаа ч гэсэн хүүхдүүд миний толгой руу, тэгэхдээ шилний хонхорхой руу юм уу, чих рүү хараад байна гэдгийг мэдэж, битүүхэн анасаар байлаа. Охидоос дэрдгэр Цэцгээ, атигар Чулуунаа хоёр, хөвүүдээс Маани, Болд хоёр илүүтэй шоолж байна гэж бодов. Нэг өдөр хичээл тараад гэр рүүгээ харьж явтал араас нь:

	Гялаан толгойт оо

	Гайгүй ч байна даа

	Га-га-га-га Гө-гө-гө! 

	хэмээн хашхирч инээлдэх сонсогджээ. Ажвал Цэцгээ, Чулуунаа хоёр ажээ. Ганаа «бусад хүүхэд сонсчихвол шоолно» гэж бодсоноос эргэн тойрноо түргэн зуур гүйлгэн харлаа.

	Ганаа биеэ барин тэссээр л байлаа.

	Гайгүй ч байна даа

	Га-га-га, Гө-гө-гө-гү» 

	хэмээн хашхирч, улам ч хөхрөлдсөөр байна.

	«Сайхан мэдэж байгаарай. Дахиад шоолохгүй болтол чинь хашраана даа» гэж хашхираад Ганаа гэрийнхээ зүг эргэж ч харалгүй алхлаа.

	Тийнхүү алхаж явахад нь гэнэт «Сүүдэр хүүгийн» тухай бодол орж ирэв:

	— Сайн хашраах хэрэгтэй, үснээс нь татаж унагаад тархийг нь хөдөлгөчхөөч гэж «Сүүдэр хүү» зөвлөх шиг болжээ. Ганаа бодов. Эргэн харвал Цэцгээ, Чулуунаа хоёр гурван давхар ягаан байшингийн булан тойрч далд орлоо.

	Ганаагийн болон нөхдийнх нь хувьд хичээлийн шинэ жил иймэрхүү байдалтай эхэллээ. Ганаа чухам юунаас болсныг сайн мэдэхгүй, хамгийн найз гэсэн Болд, Ложоо нартайгаа уулзаж, хөдөө хэрхэн зугаатай амарснаа ч ярьж амжаагүй өдий хүрчээ. Болд, Ложоо хоёр өөрөөс нь дөлж, бусад хүүхэдтэй нийлж шоолоод ч байгаа юм шиг санагдсанаас болсон байж мэднэ.

	Нэг удаа Болд ангийнхаа багшийг дөнгөж гармагц галзуурсан мэт үсрэн ирж, Ганаагийн нүцгэн толгойг тэврэн, доош дарж унагаад «Оосор бүч хийнэ» хэмээн хурц хумсаараа хуйхыг нь хэд хэд тоонолжлон зурсанд цус шүүрэв үү гэмээр хорсжээ. Тэгэхэд Ганаа ихэд уурсан, муур мэт үсрэн бултах зуураа Болдын халимагаас зуурч, гулд татаж унагасан нь ангид бөөн шуугиан тарьж эхэллээ.

	— Болд зүгээр суусан хүүхдийг өддөг. Сайн дар, сайн дар хэмээн хашхиралдах нь бараг бүх хүүхэд Ганаагийн талд орж буйн тэмдэг ажээ. Чингэтэл:

	— Хүүе, багш! гэсэн чанга дуу гарснаар тойрон шавсан хүүхдүүд бие биеийг түлхлэн тус бүрийн суудал руу гүйлдэж, түдэлгүй нам жимхэн боллоо.

	Үүнээс хойш ангийнхан нь Ганааг «Зүггүй хэвээрээ байгаа юм байна» хэмээн боджээ. Чулуунаа:

	— Хэлээгүй юү, Ганаа тийм амархан засрах жаал биш! гэж их л олзуурхсан байртай нүдээ том болгон ярина. Энэ үг ч Ганаагийн сонорт хүрчээ.

	 

	— Бондгор бор минь дунд ангид орсноосоо хойш овоо шүү хө. Яамай даа, энэ чигээрээ л байж үзээсэй!

	— Ер өө ер. Тэгээд орхивол хичээл номдоо ч сайжирна даа. Ээж аавыгаа ийнхүү ярилцаж байтал Ганаа орж ирлээ. Хүүгээ уруу царайлж,

	бодолд дарагдсан бололтойг, юун түрүүн ээж нь ажиж мэдээд:

	— Яагаа вэ миний хүү? гэж аятайхан асуув. Ганаа хувцсаа ч тайлахгүй, хариу ч хэлэхгүй сууж байснаа:

	— Ээж ээ? гэж сулхан дуугараад:

	— Томоотой байя гэж бодоод байхад энэ хүүхдүүд чинь өөрснөө болж өгөхгүй юм байна шүү гэж хэллээ. Гэрт чимээ аниргүй болж, бүгд л гайхсан янзтай бие бие рүүгээ харцгаана. Тэгтэл аав нь:

	— Чухам яагаад байна. Хэн өдөөд байна, миний хүүг? гэж асуув.

	— Та яах гэж миний үсийг авсан юм бэ? Ангийнхан «сахил хүртсэн, удалгүй гавж болно» гэж шоолоод байна.

	— Юу гэнэ ээ?! Гавж болно ий?

	— Тийм ээ. Тэр ч байтугай муу Болд оосор бүч хийнэ гэж хиртэй хумсаараа зураад... Та хар даа, цус гарч уу? Ганаагийн дуу ээж, аавд нь үнэнхүү өрөвдөм сонсогдлоо.

	— Эс хэлсэн бил үү? Толгой сэргэдэг юм ч гэх шиг, юу, юу гээд мэдэмхийрээд байлаа хэмээн ээж нь хоолой зангируулан нөхөр рүүгээ ууртай нь аргагүй харж байна.

	— Одоо яая гэх вэ дээ. Үс ургадаг юм. Мөдхөн халимаг болж хуучин янздаа орох байлгүй гэж аав нь илэрхий гэмшсэн өнгөөр өгүүлэв. Ганаа ээжийнхээ аягалж өгсөн пүнтүүзтэй хуурганаас дуртай дургүй сэрээдэн идэж суухдаа хөдөө нутаг, хөөрхөн уурга, жижигхэн эмээл, зээрд даага, Зүрх хайрхан уулын тухай бодлоо.

	«Сүүдэр хүүгийн тухай» ч бодлоо. Өнөөдөр Ганаагийн уур нь хөдлөөд хэн нэгэн хүнд зөндөө ихээр гомдоод байгаа ч юм шиг сэтгэл нь тун тавгүй байна.

	Өгүүлбээс: «томоотой байя гэж бодоод байхад хүүхдүүд болж өгөхгүй байна» хэмээн Ганаагийн ээждээ хэлсэн нь туйлын үнэн үг юм. «Ганаа томоогүй зан бол миний зан биш, Сүүдэр хүүгийн зан юм. Сүүдэр хүүд дахиад би чадагдахгүй» гэж боддог болсон билээ. Сая эргэцүүлэн үзвэл Сүүдэр хүүдээ бас л уруу татагдчихжээ.

	— Цэцгээ, Чулуунаа хоёрыг шоолж хөхрөлдөхөд яах гэж хашхирав аа. Хашхирмааргүй санагдсан атал нэг мэдэхнээ хашхирчихсан. Болдыг үстсэн ч ялгаагүй. Больё доо гэж бодсон мөртөө халимагаас нь зуурчихсан байлаа. Сүүдэр хүүгийн тушаал, заавар биш үү, энэ чинь гэж бодлоо.

	 

	 

	 

	ШИНЭ НЭЭЛТИЙНХЭЭ ТУХАЙ ХУУЧИЛСАН НЬ

	 

	Ганаа өнгөрсөн зун яаж амарснаа ний нуугүй яримаар санагдавч, асуух хүүхэд гарсангүйд урам муутайхан байв. Хүүхдүүд түүнд муугүй, харин улам ч сайн болсон мэт атал элдэв зүйлийг хамаагүй ярихаа больжээ. Болд Ложоо хоёртой хэчнээн сайхан үерхэж байсан билээ. Гэтэл тэд юм ярих нь байтугай хичээл тараад ч хамт явахаа больсон байна. Ложоо:

	— Чи томоотой, онц сурдаг сүрхий амьтан болжээ. Над шиг навсгар жаал чам шиг мундаг хүнтэй яаж тэнцэх вэ гэж үг хаясныг үзвэл маргаангүй гомдсон шинж илэрхий.

	Ганаа удаан эргэцүүлсний эцэст найзынхаа үгийн учрыг оллоо. Юу вэ гэвэл Ложоо:

	— Хоёулаа бүтэн сайн өдөр Хүрхрээгийн ам хүрч хад, нэрс түүе хэмээн гуйсан билээ. Ганаа явж, жимс түүмээр санагдсан боловч зориуд «Сүүдэр хүүгээсээ» зөрсөн болж:

	— Үгүй чи өөр хүүхэдтэй яв гэж хэлсэн аж. Бас нэг удаа:

	— Чамайг Чулуунаа аягүй муухай шоолж байна лээ шүү. Түүнийг дэгээдээд юм уу, товшоод унагаачхаач гэж хэлсэнд «Тэгье» гэж бодсон авч бас л:

	— Яах юм бэ? Үгүй! гэж эрс хэлсэн байжээ. Ийм юмнаас болж найзыгаа гомджээ гэдгийг Ганаа ухаарав. Харин эхний хэд хоногийг бодвол Болд найз нь дотносон ойртож, хааяа ойлгоогүй тоогоо асуухаас эхлээд, гэр хүртэл нь хамт явдаг болжээ.

	Болд Ганаа хоёр цуг явж байлаа. Болд:

	— Чи яагаад ийм томоотой болчихоо вэ? гэж гэнэт асуулаа. Ганаа цочсон мэт нүдээ том болгон өөдөөс нь хараад:

	— Хэн намайг томоотой болсон гэж байна хэмээн сөргүүлэн асуув.

	— Хүүхдүүд цөмөөрөө. Багш ч бас түрүүн хэлсэн биз дээ.

	Ганаа юу гэж хэлэхээ бодон дуугүй явснаа:

	— Би нэг сонин нээлт хийсэн. Чи сонсоно уу? гэж хэллээ.

	Хоёр хүү зүгээ өөрчилж, баруун гар тийшээ эргээд, ойролцоо байсан хураалттай туйпууны дэргэд очиж суулаа.

	— Хүн чинь байна шүү. Ердөө ганцхан биеэрээ байдаггүй юм. Мэдээ. Жишээ нь чи ч гэсэн ганцаараа биш.

	— Юу гэнээ? Ямар хөгийн юм ярина вэ, чи?

	— Үнэндээ, үнэн. Чи дуугүй л «аан» гээд амаа ангайгаад сууж бай би ярья.

	Болд, шал дэмий юм хэлж, мунхруулах гэж байна гэж бодсон бололтой, цаанаа л нэг үл тоомсорлосон янзтай байна.

	— Чи намайг хоёулаа гэдгийг үнэмшихгүй байна уу?

	— Хоёулаа л байна шүү дээ. Би хамт байна.

	— Өө, чи...

	— Юуны чинь, өө чи? гэж

	— Би чамаас өөр хүнийг хэлж байна.

	— За ярь.

	— Нөхөр минь аан гэж бай. Би бол Гомбонэрэнгийн Ганаа. Мэдээ. Гэтэл өөр, хүнд үзэгдэхгүй, яг «над шиг нэг Ганаа» бий.

	Болдын гижиг нь хүрсэн мэт хоёр сугаа хавчин инээд алдаад

	— Цааш нь ярь! хэмээн шавдууллаа.

	— Чи худал гэж бодоод байна уу? хүнд үзэгддэггүй Ганаагаа би «Сүүдэр хүү» гэж нэрлэсэн юм байхгүй юу.

	— Өө, чи сүүдрээ яриад байгаа хэрэг үү?

	— Биш ээ, биш. Зүгээр тэгж нэрлэсэн юм. Сүүдэр чинь үг хэлэхгүй. Гэтэл «Сүүдэр хүү» өрөөлд сонсогдохгүй дуугаар хэлнэ. Тэр ч байтугай нөхрөө уруу татна. Хэрэг төвөгт ч хийж мэднэ.

	— Аа, мэдлээ. Чи намайг, эсвэл Ложоог хэлж байна.

	— Үгүй үгүй. Тэр «Сүүдэр хүү» чинь байна шүү надаас ер салахгүй байгаа юм. Чамд ч гэсэн бас нэг «Сүүдэр хүү» байгаа даа хэмээн Ганаа бодож явснаа хэлж орхив.

	Болд найзынхаа бодсончлон «Сүүдэр хүүгийн» тухай төсөөлөн ойлгож чадахгүй байгаа нь илэрхий.

	— За тэгвэл би чамд тодорхой ойлгуулна. Би өвөөгийндөө очоод морь унаж сурлаа.

	— Нээрээ юу?

	— Дуугүй бай л даа. Би ярья. Тэгээд яасан гэж бодно. Морь унаж сурчхаад их л явмаар санагдсан шүү. Өвөөгийнхөөс тээр өмнө Зүрх хайрхан гэдэг нэг уул байдаг юм. Ёстой гоё зэрэглээ татна. Лам нар авдар, авдраар бурхан нуусан юм гэнэ лээ хэмээн ярьтал Болд:

	— Найз аа, нөгөө «Сүүдэр хүү» юу болсон бэ? гэж асуув. Ганаа сая санасан мэт нүдээ онийлгон харснаа:

	— За ярих л гэж байна гэж нэрэлхэв. Тэгээд:

	— Уг нь би Зүрх хайрхан руу явахгүй гэж бодсон юм байхгүй юу. Гэтэл бас явмаар санагдаад болдоггүй. Яах вэ гэж өөрөөсөө асуулаа. «Яваач ээ, яваач» гэж байна. Тэгснээ «болохгүй, болохгүй» гэж байх юм. Яасан гэж бодно. Нэг өглөө өвөөгөө нэгдлийн төв рүү явсан хойгуур оргочихлоо. Яваад л байлаа, яваад л байлаа. Баахан яваад буцмаар санагдав. Гэтэл бас л болж өгсөнгүй ойлгож байна уу? Ер болж өгөөгүй юм. Замд маань дуутай мөндөр ороод, миний айсан гэж яана. Нэг мэдэхэд ухаан алдаад гэртээ ирсэн байсан. Дөчин градус халуурч гурав хоног хэвтсэн гээч.

	Болд найзынхаа яриаг тасалмаар дур хүрч:

	— Хэн чамайг тийшээ яв гэж хөөсөн юм бэ? хэмээн асуув.

	— Яагаа вэ ээ, нөгөө «Сүүдэр хүү» чинь. Тэр л дагуулсан юм байхгүй юу гэж хэлбэл Болд:

	— Хаанаас даа, тийм байх учиргүй гэв.

	— Юу хаанаас даа гэж. Чи бодохгүй юу. Би буцъя гээд байхад «Сүүдэр хүү» «явъя» гээд байсан хэрэг. Хүний үг ойлгохгүй яасан хачин мангуу болчихоо вэ, чи!

	Болд «Нээрээ тийм байж ч болох юм байна шүү!» гэсэн янзтай байсанд Ганаагийн урам сэргэв. Тэр өөрийнхөө шинэ сонин нээлтийн тухай найздаа яаж ойлгуулъя даа гэж үнэн зүрхнээс мэрийж байсан тул дахин нэг жишээ хэлэв.

	— Чамайг би үсдэж унагаасан биз дээ.

	— Тийм, бузар өвдсөн шүү.

	— Хэн үсэдсэн гэж бодож байна?

	— Чи л байхгүй юу.

	— Худал. Шал худал. «Сүүдэр хүү» үсэдсэн юм. Би биеэ барьж ангид үймүүлээд яах вэ гэж бодсон. Гэтэл «яадаг юм бэ? Муу золигийг үсдээд ав» гэж «Сүүдэр хүү» тушаасан. Мэдээ. Яг тэгж тушаасан юм байхгүй юу гэтэл Болд:

	— Аа, мэдлээ, яасан муухай зальтай нөхөр вэ? Өөрөө дутагдалгүй хүн болох гэж байгааг чинь мэдлээ шүү. Ёстой мэдлээ! гэж хашхирав.

	— Худал. Шал худал гэж Ганаа нөхөртөө гомдсоноос болоод улам ч чанга хашхирав. «Болд үнэхээр ойлгохгүй байна уу? аль эсвэл зориуд үг сөргөөж байна уу?» хэмээн бодсоноос Ганаагийн дургүй хүрчээ.

	...Хоёр хүү зугаатай яриагаа дэлгэж гэрийн зүг алхаж явлаа. Болд:

	— Сүүдэр гэдэг хүн хаана ч байхгүй гэснээ, хариу үг дуулах санаатай:

	— Чи ер нь үсээ авхуулчихсан байсан. Хүүхдийн хэлдгээр сахил хүртэж лам болоод, хий юм үздэг болсон байх. «Сүүдэр хүү» гэдэг чинь ер нь буг байх гэж хэлээд учиргүй инээв. Хариуд нь Ганаа:

	— За чи ойлгоно оо гайгүй хэмээн их л ноцтой хэллээ.

	Маргааш орой нь хоёр хүү хичээлээ тараад бас л цуг явав.

	Тэд энэ удаа «Сүүдэр хүүгийн» тухай биш, хичээлийнхээ тухай ярилцаж явжээ. Болд тооны хичээлийн гэрийн даалгавар хийлгүй ирснээс болж муу дүн авсан тул тун ч уруу, дорой царайтай явааг Ганаа сайн мэдэж байв. Чингэтэл Болд:

	— Уг нь муу дүн авах ёсгүй байсан юм л даа гэж сулхан дуугаар хэлсэнд Ганаа бараг санаандгүй шахам:

	— Яагаад? гэж угсруулан асуулаа.

	— Яах юу байх вэ. Орой хариад цайгаа уусны дараа тоогоо бодохоор дэвтрээ гаргатал гадаа бөмбөг өшиглөх дуулдаад. Тэсэж чадалгүй гүйж гарсан юм байхгүй юу гэсэнд Ганаагийн нүд гайхмаар сэргэж:

	— За тэр дээ. Би ийм л юмыг хэлээд байгаа хэрэг шүү. Чи өөрийнхөө «Сүүдэр хүүд» дийлдсэн байна гэж хэлэв. Энэ удаа Болд хариу хэлсэнгүй, харин «Нээрээ ч тийм юм болов уу?» хэмээн эргэлзэн гайхжээ.

	 

	 

	 

	«СҮҮДЭР ХҮҮ» ХЭЗЭЭ АМИЛДАГ ВЭ?

	 

	Болдод найзын нь ярьсан бүхэн маш сонирхолтой санагджээ.

	— Ганаа яасан лут хүүхэд вэ? Ёстой хөгийн юм бодож олжээ. Том болоод зохион бүтээгч, эсвэл суут эрдэмтэн болох байх шүү гэж боддог боллоо. Тэр «Хүмүүст сайн, муу хоёр тал байдаг» гэж хэлсэн багшийнхаа үгээр энэ бодлынхоо үнэн болохыг баталжээ. Ганаа маань лав муу талын тухай л яриад байх шиг байна. Тэхээс биш, юуны Сүүдэр хүү гэж байх билээ.

	Ингэхэд «Сүүдэр хүү» гэж мөн сонин нэр өгч ээ гэж бодоод өөрийнхөө «Сүүдэр хүү»-гийн тухай хэр чадлаараа эргэцүүлж нэг үзэв.

	Өгүүлбээс, Болдод бас л нэг маягийн «Сүүдэр хүү» байсан нь гарцаагүй. Түүнээ Ганаа шиг ил тод харж, ний нуугүй ярилцаж чадахгүй боловч, сүүдэр шиг нэг юм байна гэдэгт эргэлзэхээ больжээ. Гэлээ ч ганц удаа «Сүүдэр хүү» гэдэгтэйгээ ярилцаж үзсэнгүй. Ганцаараа зориуд ярьж үзсэн боловч «Сүүдэр хүүтэй ярилцав» хэмээн итгэж чадахгүй байлаа. Өөрөө өөртэйгөө хэрэлдэж, «Сүүдэр хүүг амилуулах» гэж бодсон тал ч бий.

	Нэг удаа кино үзэх үү, байх уу? гэсэн асуудлаар маргасан авч, чухам хэн нь хэнийгээ дийлж, хэн хэндээ үг хэлж байгаагаа ч мэдэхээ байгаад, бүр будилж орхижээ. Тэгээд Болд хүү Ганаа найзаасаа «Сүүдэр хүү» хэзээ амилдаг тухай асуухаар зориуд уулзжээ.

	— Найз аа, миний «Сүүдэр хүү» шал урагшгүй юм аа гэж Болд бодож явсан үнэнээ нээн хэлэв.

	— Яаж байна?

	— Амьгүй юм уу, үгүй бол огт байхгүй хэрэг.

	— Бий, заавал бий! Гэв гэнэтхэн амилдаг юм.

	— Хөөе, тэгвэл хоёулаа «Сүүдэр хүү хэзээ, яаж амилдгийг» туршиж үзэх үү?

	— Яаж үзэх вэ?

	— Ложоогийн «Сүүдэр хүүг» мэдье. Миний бодлоор бол Ложоод бузар том «Сүүдэр хүү» бий байх гэж Болдын хэлсэнд хоёулаа элгээ хөштөл инээлдлээ.

	Хоёр хүү ингэж баахан хөхрөлдсөний эцэст «Ложоогийн сүүдэр хүүг туршихаа больё. Найз маань гомдоно» хэмээн ярилцсанаар гэр, гэрийн зүг салж оджээ.

	Болд замдаа өөрийнхөө «Сүүдэр хүүг» анаж нэг удаа ч гэсэн түүнтэй ярилцах юмсан. Чулуунаад өшөөтэй байна уу, үгүй байна уу гэдгийг нь мэдэх юмсан. Малчин болох дуртай юу, үгүй юу гэж асуух сан хэмээн бодож, ганцаараа инээмсэглэн гүйж явлаа. Түүнийг ийнхүү элдвийг бодон гүйж явтал зам дээр цоо шинэ таван төгрөг хэвтэж байжээ. Болд юун «Сүүдэр хүүг» бодохтой мантай билээ, төгрөгийг хором зуур шүүрэн авуут, хүн амьтан хараагүй байгаа гэсэн бодлоор хажуу тийш хялалзан:

	— Бөөн олз. Ямар азтай вэ? гэж бодвол хажууханд нь:

	— Хуу-шуур ав-аа-рай, гөөхий аваарай, хуу-шуур аваа-рай! Хэмээн уртаар сунжруулан уянгатай хашхирах сонстов.

	Таван цагийн хичээл хийж дараа нь давтлагад сууснаас болоод тэр үү, гэдэс өлсөж байгаа ч гэж арга алга. Болдоод «олзоо яаж зарах вэ, юу авах вэ, гөөхий авах уу, хуушуур авах уу» гэснээс өөр ухаан төрсөнгүй.

	«Лав л нэгээр нь гөөхий авъя. Харин үлдсэн дөрвийг нь яая даа. Ээждээ өгөх үү, яах вэ?» гэж бодлоо.

	— Хэрэггүй, нуусан нь дээр шүү гэж хэн нэгэн хүн чихэнд нь шивгэнэх мэт болсонд цочин харвал ойр, хавь юу ч алга. Харин нөгөө гайхал «Сүүдэр хүү» гэнэт бодогджээ. Сүүдэр хүү л «Хэрэггүй, ээжээсээ нуусан дээр» гэж хэлэх шиг болжээ.

	Болд дахиад «гөөхий авах уу, хуушуур авах уу, яах вэ» гэж эргэлзэн бодлоо. Нэгэн бодлын авч идмээр ч шиг, нэг бодлын үнэнээ хэлээд ээждээ аваачиж өгмөөр ч шиг. Хэрэв ээжид үнэнээ хэлээд өгвөл лав нэг юм уу, хоёроор нь шагнана гэж бодсон авч урьд хэд хэдэн удаа гурав, гурван төгрөг олоод таг нуусан, ээж ер мэдээгүй. Тэгэхээр хуушуур авдаг нь зөв гэж шийдлээ.

	— Яах вэ? гэж өөрөөсөө асуусанд:

	— Тэг ээ, тэг гэж байна. «Сүүдэр хүү» дахин бодогдлоо. Хажууханд нь «Хуу-шуур! хуу-шуур ав-аа-рай, гөө-хий... ав-аа-рай гэж хашхирах нь тасралтгүй сонстоно. Болд:

	— Яах вэ гэж дахиад асуулаа.

	— Ав аа, ав өлсөж байхад авалгүй яах вэ гэж «Сүүдэр хүү» нь зөвлөх шиг болсонд тэссэнгүй, худалдагч руу гүйн хүрч, оочрын эцэст байгаа урт гартай, улаан дээлтэй өвгөний ард очиж зогсов.

	Чингэтэл улаан дээлт өвгөн баруун гараа хэлхгэр өвөр рүүгээ байн байн явуулан, ямар нэгэн юм эрж эхэллээ. Түүний баруун гар зүүн гарынхаа суга доогуур орж, бараг нуруундаа хүрч байгааг араас нь ажиж мэдээд «юутай урт гартай өвөө вэ» гэж гайхан бодов.

	Ийнхүү урт гарт өвөө зогсолтгүй эрсний эцэст цаастай чихэр олсон боловч, эрлээ зогсоосонгүй бөгөөд суганыхаа товч, бүсийг тайлж, дээлээ сэгсэрсэнд өврөөс нь юу ч ойчсонгүй.

	Ингэж сайх өвгөн худалдагч руу ойртон очтолоо нэг юм эрсээр байсан нь Болдын анхаарлыг татжээ. Тэгтэл худалдагч бүсгүй

	— Алив та аваач! гэж хэлээд гараа сарвайн, шаардтал:

	— Ах чинь төгрөгөө олохгүй мунгинаад байна. Саяхан л байсан юмсан. Унагачихаа юм болов уу даа гэж үглээд оочроос гарлаа. Болд өвгөнийг «төгрөгөө хаяж» гэдгийг мэдсэн боловч, тэр хаясан төгрөгийг нь өөрөө олсон тухайд эргэцүүлж бодсонгүй тул:

	— Эгч ээ, нэг хуушуур гэснээ «Үгүй ээ, нэг гөөхий авъя» гэж хашхиран таван төгрөгөө худалдагчид атгуулжээ.

	Ийнхүү Болд өлөн хоосон явсан ходоодоо бүтэн гөөхийгөөр баярлуулаад, туйлын баяр хөөртэйгөөр хоёр гарыг хаялан, амандаа дууны ая гингэнэн гүйж явлаа. Тэр зам зуураа бас «Сүүдэр хүүгийн» тухай нэг бодоод, Ганаатай ярилцсанаа санан инээд нь хүрэв.

	Муу «Сүүдэр хүү» чинь нээрээ гэнэт «амилж» байна шүү. Таван төгрөг олохоор «амилж» байна гээч. Их эд юм аа «Ээждээ өгч болохгүй. Нуучих. Авч идсэн чинь дээр болж!» гэж байхгүй юу... Ха-ха- ха. Амилж байна гээч...

	Болд тувт гүйсээр гэртээ орж ирлээ. Хүрэн хилэн хувцсаа тайлж, орныхоо толгой руу шидээд нүүр гараа угаахаар галын өрөөнд орлоо. Түүнийг галын өрөөнөөс гарч ирэхэд ээж нь задгай дөрвөн төгрөгийг атган:

	— Энэ юун төгрөг вэ? Хэн чамд ийм олон төгрөг өгөө вэ? гэж асуулаа.

	Болд үнэнийг хэлэхэд олсон олзоо нуух аргыг байтугай, юу гэж худал хэлэхээ бодож амжаагүй явсан тул ээжийнхээ асуултад аргагүй мухардаж, дэмий л амаа ангайж, нүдээ бүлтэлзүүлэн зогсож байв.

	— Яах вэ? Үнэнээ хэлэх үү?

	— Ангийн дарга хадгалуулсан юм гэхгүй юү. Ангидаа цэцэг авч тавих юм гэж хэлэхгүй юү?

	Түр амсхийх завдаа ийнхүү гайхан бодож амжтал:

	— Чамаас энэ төгрөгийн хэн өгөөв гэж асууж байна шүү! хэмээн ээж нь цүзгэнүүлж эхэллээ. Болд:

	— Ээж ээ энэ чинь манай ангийн дарга хадгалуулсан мөнгө. Цэцэг авч ангидаа тавих юм, гэж ээрэн хэлэв.

	— Аа тийм байх аа. Чи хэзээ үнэн хэлж байлаа. Багшаас чинь асууна шүү гэж ээж нь дахин хэлээд мөнгийг цүнхэндээ хийх харагдав.

	«Багшаас чинь асууна» гэсэн үг Болдыг сандаргажээ. Тэр дахиад «яах вэ» хэмээн өөрөөсөө асуусанд

	«Багш мэдэхгүй, ангийн дарга мэднэ гэж хэл» хэмээн «Сүүдэр хүү» нь зөвлөх шиг болжээ.

	Маргааш өглөө нь Болдын ээж, багш, ангийн дарга хоёртой уулзаж, хүүгийнхээ худал хэлсэн болохыг мэджээ. Болдыг орой хичээлээс ирэхэд ээж, аав хоёр нь санаснаас уур, уцааргүй угтав.

	— За миний хүү хэлчих. Олсон юм уу, яасан юм бэ? Хэлчих!

	— Олсон бол миний хүүгийн буруу биш дээ.

	— Ер өө, ер. Нуусан нь буруу болохоос биш...

	Болд аав ээж хоёртоо үнэнийг хэлэхээс өөр аргагүй боллоо. Эцэст нь ээж нь:

	— Чи ер нь худалч хүн болохыг хүсдэг үү? гэж асуув.

	— Үгүй гэж Болд үнэнээ хэллээ.

	— Тэгвэл юунд дандаа худал хэлж байдаг юм бэ? гэж ээж нь илэрхий зэмлэсэн өнгөөр хэлээд:

	— Хэн чамайг уруу татаад байна. Хэн чамайг худал хэл гэж шахаж, шаардаад байна? хэмээн асуулаа. Болд энэ удаа «Сүүдэр хүүгийнхээ тухай» таг мартсан тул:

	— Хэн ч уруу татаагүй, хэн ч худал хэл гэж шаардаагүй! гэж хошуу цорвойн өгүүлэв. Ээж нь дахиад:

	— Магад тийм байх даа. Нэг л юманд уруу татагдаад байгаа. Би мэдэж байна гэж хэлжээ.

	Болд сая «Сүүдэр хүүгийнхээ» тухай саналаа.

	 

	 

	 

	ЯАХ ВЭ? ГЭЖ ӨӨРӨӨСӨӨ АСУУ!

	 

	Болд «Сүүдэр хүүтэй» ярилцаж, түүнээс зөвлөгөө авсандаа баяртай байв. Тэр «яах вэ?» гэж асуухад «Сүүдэр хүү» амилдгийг мэдэж авснаас хойш Ганаатай уулзаж тухтайхан ярилцмаар санагджээ. «Надад л лав сүүдэр хүү байна. Харин хүн бүхэнд байдаггүй байх. Жишээ нь: онц сурлагатан Туяад «Сүүдэр охин» байна гэж бодоход инээдэмтэй. Багшид «Сүүдэр багш» байж таарахгүй, гэхчлэн бодсоноо асуумаар санагджээ. Болд энэ бүхнийгээ Ганаа найзаасаа сонирхон шалгаав.

	Хэдэн жил үерхсэн нөхрөө ийм сониуч гэдгийг Ганаа сая анзаарч, ихэд гайхжээ. Эхлээд:

	— Туяад «Сүүдэр охин» гэж бий юу? гэсэн асуултад Ганаа:

	— Жаахан ч гэсэн байж л таарна. Яагаад гэвэл уржигдар намайг «гэлэн» гэж хочилсон. Ер нь бараг бүх хүнд «Сүүдэр хүү» бий байх гэв.

	— Тэгвэл жижүүр өвөөд «Сүүдэр өвөө» бий юү? гэж Болд асуулаа.

	— За даа, жижүүр өвөөд ч юу л бол? Чи бид хоёр өвөө шиг том болохоор «Сүүдэр хүүгүй» болчихсон байх болов уу.

	— Тэгвэл багшид бий юү?

	— Хаанаас байх вэ. Эрдэмтэн улс лав «Сүүдэр хүүгүй» болчихсон байдаг байх гэж хэлсэнд Болд их л бодол болсон байртай долоовор хуруугаараа хамрынхаа үзүүр дээр хүргэж нүдээ онийлгоод:

	— Хулгайч, худалч хүмүүст байх болов уу? гэж асуулаа. Ганаа урьд өмнө мөн энэ талаар эргэцүүлж явсан учир:

	— Ёстой их бий. Лав «жаран хувь» хүрэх байх гэж хариулав.

	— Чи юунд хувилаад унав даа?

	— Хувилалгүй яах вэ? Хулгай хийхгүй худал хэлэхгүй гэж «дөчин хувь нь бодож байхад, хулгай хийе, худал хэлье гэж «жаран хувь» нь боддог байж таарна. «Сүүдэр хүү, дийлэнх байснаас л дийлж, хулгай хийлгэж, худал хэлүүлж байхгүй юу гэснээ

	— Заавал «Сүүдэр хүү» дээ дийлдэх ёсгүй. «Яах вэ?» гэж өөрөөсөө асуугаад «Үгүй яасан ч үгүй» гэж хэлээд тас зөрвөл ялж орхих юм биш үү гэв.

	— Найз аа хүн том болохоороо яагаад «Сүүдэр хүүгүй» болдог юм бэ? гэж асуув.

	Ганаа:

	— Сүүдэр хүүгээ ялсаар байгаад бүр алга болгочихгүй юу хэмээн бэлэн зэлэн хариуллаа.

	Болд нэг хөгтэй юм бодож олсон нь илэрхий, инээд алдаад:

	— Сүүдэр хүүдээ ялагдчихвал хүн юу болох вэ? гэж асуусан нь Ганааг сандаргажээ.

	— Харин ээ, юу болох бол оо? Бодъё.

	— Жишээ нь Ложоог сүүдэр хүүдээ дийлдчих юм гэж саная.

	— За, байз уу, хөөш зөвхөн сүүдэр хүн л болох юм байна.

	— Нэр нь яах вэ?

	— Яагаа вэ, Оожол гэсэн Сүүдэр өвөө болохгүй юу. Хүмүүс «Оожол гуай» гэж дуудна.

	Хоёр хүү сонин шинэ нэр зохиож олсондоо хөөршин, «Оожол...Оожол байхдаа яах вэ» гэхчлэн ярилцаж, баахан хөхрөлдлөө. Болдын хувьд энэ өдөр тун ч зугаатай өнгөрчээ. Одоо тэр Ганаа найзыгаа улам л их хүндэтгэх болж, ухаантайг нь магтан, хэн бүхэнд яримаар санагддаг боллоо.

	Тийн хэдэн долоо хоногийн дараа Ганаагийн ер бусын шинэ сонин нээлтийн тухай хүүхдүүд ярилцах болжээ. Мэдээж Болд л тарааснаас зайлахгүй. Тэр дургүйгээ хүрсэн хүүхдийг «жаран хувийн сүүдэр» гэж хочилдог болжээ. Учрыг үл мэдэх сурагчид чухам юу хэлж буйг үл мэдэх тул дэмий л амаа ангайж, гайхдаг байлаа.

	Болд айлынхаа эмээг «Сүүдэр эмээ», дугаар дэлгүүрийн нэг худалдагч хүүхнийг «Сүүдэр хүүхэн», сургуульд явах замд нь дайралддаг Ложоогийн эрх хавыг «Сүүдэр хав» гэж нэрлэсэн нь бүр ч инээдэмтэй.

	— Хүн доромжилж болохгүй шүү! гэж Ганааг хэлэхэд Болд:

	— Тэр эмээ чинь намайг таягаараа цохисон юм байхгүй юу. Ёстой хачин эмээ. Худалдагч хүүхнийг яасан гэж бодно. Өчигдөр жаран мөнгөний гөөхий авсан чинь нэг мөнгө хариулж өгөөгүй юм. Хавын хувьд гэвэл тэр тэнэг нэг удаа намайг сүрхий сочоосон юм л даа гэж биеэ өмөөрсөн ажээ.

	— Чи тэгээд тэр эмээдээ «Сүүдэр эмээ» гэж хэлээгүй биз дээ?

	— Хаанаас даа! Зүгээр л бодсон юм. Харин Ложоод «Сүүдэр хүү»-гийн тухай яаж ойлгуулах вэ? гэж Болд найзаасаа асуув. Ганаа нөхрийнхөө энэ асуултад:

	— «Ложоо намайг тоохоо байсан байна лээ гэснээс өөр хариу өгсөнгүй.

	Тэр нэгэн өдөр Болд хичээлээ тарангуут Ложоотой уулзаад:

	— Хоёулаа хамт явах уу? гэж гуйв.

	— Хаашаа явах вэ? Чаргаар гулгах гээ юү?

	— Үгүй чиш, чамд маш сонин юм хэлмээр байна.

	— Өө, би чамайг... гэж Ложоо урам хугарсан байртай өгүүлээд: Хоёулаа ууланд гулгая л даа гэж гуйлаа.

	Болдод цана чарганы алинаар нь ч гэсэн гулгах хүсэл байсангүй бөгөөд гагцхүү «Сүүдэр хүүг» яаж ойлгуулъя даа хэмээн бодож явааг Ложоо хэрхэн тааж мэдэх билээ.

	Болд хэсэг зуур чимээгүй явснаа:

	— Чи Ганаагийн хичээлдээ эрс сайжирч, муу хүүхэдтэй нийлэхээ больсны учрыг мэдэх үү? гэж асуусанд Ложоо:

	— Онгироо амьтан хэмээн байдгаараа ярвайн хэлэв.

	— Юу нь онгироо байх вэ? Ёстой ухаантай хүүхэд. Ийм хүүхэд өөр хаана ч байхгүй гэж хэлээд Болд эрхий хуруугаа гозойлгон:

	— Өнөөдөр аравтын бутархайгаа мөн лут бодов оо? хэмээн нэмж хэлэв. Ложоо үл тоомсорлосон янзтай: 

	— Хичээвэл хэн ч түүн шиг бодож чадна. Би ч бодож чадна.

	— Тэгээд чи юунд чадахгүй байгаа юм бэ?

	— Малчин болох хүн бутархай тоогоор яах юм.

	— Чи малчин болох юм уу?

	— Болно. Харж байгаарай.

	— Малчин хүнд тоо хэрэггүй гэж хэн чамд хэлэв. Ямар мунхаг...

	— Юу гэнээ, чи!

	— Багшид хэлнэ дээ, чамайг.

	— Юу гэж?

	— Дандаа үймүүлнэ. Бусдыг уруу татна. Гадуур тэнэнэ. Нохойтой тоглоно.

	— Донгос! Ямар их эд вэ.

	Болд найзынхаа гурвалжин хурц нүд, зангидсан бор гараас ухаан алдталаа айлаа. Нүд нь гурвалжилж, гарынх нь судас чинэрч хөхрөөд ирэхээрээ Ложоо нэгэн газар хавдтал цохидгийг Болд мэдэх учир балмагдаж эхэлжээ.

	— Найз аа, хөөе найз аа. Би чамд хэлэх гэснээ л шулуухан хэлье гэж аргадангуй өнгөөр өгүүлсэнд ашгүй Ложоогийн гарын атгаас тавигдаж Болдын сэтгэл ч бага зэрэг уужирлаа.

	«Сүүдэр хүү»-гийн тухай одоо л амжиж хэлэх хэрэгтэй гэж бодоод Болд:

	— Чамд ер нь «Сүүдэр хүү» маш их байна шүү гэжээ.

	— Юу-у! ямар хүү гэнээ?!

	— Манай Ганаа анх нээсэн юм. Энэ дэлхийд өөр ямар ч эрдэмтэн «Сүүдэр хүү»-г нээж олоогүй байгаа юм.

	— Юутай онгироо вэ? Сайхан мэдээрэй гэж занаад, Ложоо хоёр бор гараа дахин атгаж, хөлөөрөө бөөн цасыг бутартал нь өшиглөлөө. Болд арга тасарсан нь ил бөгөөд найзаасаа юм гуйх гэж байгаа юм шиг хоёр гараа тосон, урдуур нь ээрч:

	— Сүүдэр хүү ёстой их хортой. Мэдээ. Чи түүнд л уруу татагдаад байна гэж ээрэн өгүүлэв.

	— За, за бүү мунхруул. Эцгийн чинь Сүүдэр хүү.

	— Ээ чи яасан ойлгодоггүй юм бэ? Гуйя, миний юу хэлэхийг сонс л доо.

	— Тэгээд яриач ээ, гөөхий минь.

	Болд гөөхий гэсэн хочинд үнэнхүү дургүй билээ.

	— Гөөхий гэнээ чи.

	— Тийм, муу түүхий гөөхий.

	— Чи тэгвэл Ложоо биш сүг. Сүүдэр хочтой Оожол. Мэдээ. Оожил. Чамайг хүмүүс «Оожол өвгөн» гэж дуудах болно.

	Ингээд хоёр хүү бие биеэ заамдан барилцаж авлаа. Ложоо Болдынхоо зүүн шанаа руу хүчтэй цохив. Болд «Яах вэ» гэж өөрөөсөө асуусанд «Яадаг юм бэ? Муу золигийг шамбийтал балба» гэж «Сүүдэр хүү» шаардах шиг боллоо. Гэвч биеэ барьж «Сүүдэр хүүд» дахин чадагдахгүйг хичээсэн тул далайсан гараа татаж авав.

	Ложоо дахиад баруун шанаа руу нь дэлсэв. Болдын арга барагдан:

	— Ложоо, болиоч ээ! Болиоч! гэж хашхирснаа «Миний найзаа, чи яах вэ гэж өөрөөсөө асуу. Болдыг зодох уу, яах вэ гэж асуу л даа» хэмээн үглэсэн боловч нөхөр нь юу ч ойлгосонгүй байртай дахиад суга, бөөр рүү нь хүчтэй цохижээ.

	 

	 

	 

	ХААНА БАЙНА ТЭР «СҮҮДЭР ХҮҮ»

	 

	Болд Ложоо хоёрын бие биеэ ойлголгүй муудалцсанаас болоод тун эвгүй нэг явдал боллоо. Энэ нь Болдын бие муудаж, хичээлээ 3 хоног тасалснаас үүсэн гарчээ.

	— Хэн миний хүүг зодоо вэ, хэлчих? гэж ээж аав хоёр нь цаг ямагт шалгаасаар байв. Болд:

	— Хэн ч зодоогүй хэмээн анхны үед нууж байснаа:

	— «Сүүдэр хүү миний бөөр рүү цохисон гэж хэлжээ.

	— Юу-у? ямар «Сүүдэр хүү» тэр вэ? Хаашаа янзын задарсан хүүхэд вэ? Хаана байна тэр чинь? гэж их л бухимдан байснаа ээж нь «Ангийн чинь багштай уулзана» гэж хэлээд гарч оджээ. Юу болсон гэж бодно. Багш Янжин, Болдын ээжийг хараад, амар мэндийг лавлан:

	— Хүүгийн чинь бие гайгүй биз? хэмээн гайхан асуув.

	— Гайгүй нь гайгүй ээ! Багш минь, би нэг заргатай явна. Танай ангид «Сүүдэр хүү» гэж ямар хүүхэд байна? Тэр л Болдын маань бөөр рүү цохисон гэнэ.

	Янжин багш илэрхий гайхсан янзаар харж, толгой сэгсрээд, юу ч гэсэн цааш ярихыг нь сонсъё гэсэн байртай царайгаа төв болгов.

	— Болдыг тэр «Сүүдэр хүү» л уруу татдаг бололтой юм. Ер юу гэсэн үг вэ? Ээж аав гэж түүнд байна уу, үгүй юу? Байдаг бол уулзаж ярилцмаар байна.

	Янжин багш Болдын ээжийн ярианы учрыг үл олж, гайхавч, ангийнхаа сурагчдын өмнөөс «Сүүдэр хүү», «Сүүдэр охин» гэсэн жигтэй сонин үг гарах болсныг мэдэх тул үнэнийг хэлэхээр шийдэж:

	— Манай ангид л тийм нэртэй хүүхэд байхгүй. Ер нь сургуульд ч дуулдаагүй юм байна. Хүүхдүүд юугаа яриад байгаа юм бол доо гэж хэлэв. Болдын ээж:

	— Лав сургуулиасаа завсардсан завхдал амьтан байгаа байх. Ер нь тэгж л таарлаа хэмээн өгүүлээд, амьсгаагаа хүчээр даран:

	— За багш минь уучлаарай. Айх юм аа, муу амьтанд уруу татагдаж, эцэст бие эрхтнээсээ салбал хэрхэх билээ гэж ч бодох юм гэж хэлжээ.

	Болдын өвчилсөн, «Сүүдэр хүү» гэгч түүнийг зодсон, ангийнхны дотор сүүдэр хүүгийн тухай яриа тарсан зэрэг сонин явдал Янжин багшийг бодолд оруулжээ. Багш маргааш өдөр нь хичээл тарсны дараа хүүхдүүдээ суулгаад:

	— Та нар «Сүүдэр хүү» гэж хэнийгээ хэлээд байна вэ? гэж асууснаа бүгдийн харцыг бүртгэх мэт ажиглав.

	Охид сандлаа хөдөлгөн, инээдээ барьж ядан байгаа бололтой дор бүрдээ жуумалзан байна. Чингэтэл Цэцгээ, Чулуунаа хоёр Ганаа тийш байн байн харах нь сэжиг төрүүллээ. Гэтэл бас ихэнх хүүхэд Ложоо руу сэм, сэмээр харж байх нь «үүнийг л хэлээд байгаа юм шүү» хэмээн шууд зааж өгөх мэт багшид санагдлаа.

	Янжин багш ийнхүү шавь нарынхаа нүдтэй ярилцаад уг хэргийн голыг илрүүлж болох эзнээ олсон тул нэгэнт асуусан асуултынхаа хариултыг заавал авах хэрэгцээгүй гэж үзжээ. Харин багш энэ удаа ганцхан Цэцгээг авч үлдсэн нь, хоцроох вий хэмээн ихэд айж байсан Ложоо, Ганаа хоёрт хачин санагдав.

	Ложоо «Хэрэв багш асуувал Болд намайг «Сүүдэр хүү» гэж ам хэлээр доромжилсон. Тэгэхлээр нь би бөөр рүү нь зөөлхөн цохисон гэж хэлнэ» гэхчлэн бодсоор гэртээ харьжээ.

	Ганаа: «Яадаг юм бэ, бүгдийг ярина. Худлаа юм биш, бараг бүх хүүхдэд «Сүүдэр хүү», «Сүүдэр охин» бий юм чинь» гэж бодож явлаа. Гэвч багш хэнийг ч дуудаж асуусангүй өнгөрчээ. Болдыг ирэхлээр л бөөн яриа болох байх гэсэн чинь таг чиг. Энэ үед бас Ложоо нохойд хазуулж эмнэлэгт хэвтжээ.

	Ганаа, найз Болдыгоо хичээлд ирсэн даруй «Танай ээж багштай уулзсан, багш биднээс «Сүүдэр хүү» гэдэг чинь хэн бэ гэж асуусан, Цэцгээг авч үлдсэн, тэр лав бүгдийг тоочсон байх» гэхчлэн болсон явдлыг яриад:

	— Чамайг Ложоо юунд зодоо вэ? гэж асуув. Болд үнэнээ хэлээд «Миний уур ёстой бузар их хүрсэн шүү» гэлээ.

	Аа, тийм бий гэж Ганаа өгүүлээд «Сүүдэр хүү ч хүнийг заавал чаддаг юм даа» гэж хэлэв. Болд найзынхаа үгийг дорхноо ухан ойлгосон боловч «Сүүдэр хүүд чадагдсандаа» зовох тул энэ тухай яриа өдөөхийг хүссэнгүй.

	— Чи надад туслах уу?

	— Юу вэ? Бодлого уу?

	— Би эртүүд таван төгрөг олоод... нэгээр нь гөөхий авч идээд...

	— Үлдсэнийг нь?

	— Ээж хураагаад авчихсан.

	— Тэгээд юу гэж?

	— Эзэнд нь эргүүлж өгөх гэсэн юмаа.

	— Юу гэнээ?

	Болд улаан дээлтэй өвгөний тухай нэгд нэгэнгүй ярьж, таван төгрөгийг лав тэр өвгөн гээснээс зайлахгүй гэж хэлэв.

	— Чи таних юм уу?

	— Танина. Өглөө бүр шахам Сансарын дэлгүүрт том ногоон данхтай ирж сүү авдаг юм билээ.

	Хоёр хүү ингэж ярилцаад «Уг төгрөгийг эзэнд нь заавал эргүүлж өгөх хэрэгтэй. Энэ нь «Сүүдэр хүүд» том цохилт болох учиртай гэцгээн, эцэст хуримтлуулсан задгай мөнгөө нийлүүлж, бүхэл болгохоор тохиролцжээ.

	Болд, Ганаа хоёрын задгай мөнгө таван төгрөг хүрэхгүй учир бэхийнхээ хуванцар савыг хоёр төгрөгөөр өгч арай чүү таван төгрөгтэй болж, худалдагчаар бүхэл тавт болгуулж авчээ.

	Найз хоёр тэр нэгэн өглөө Сансарын дэлгүүрийн сүүний мухлагийн оочрыг бараадасхийн, өвгөний ирэхийг харуулдан зогсож байлаа. Тэгтэл улаан дээлтэй ногоон данх барьсан өвгөн ч гараад ирж гэнэ. Одоо яана аа гэж хэлээд Болд нүүрээ даран байшингийн булан руу шигдэн нуугдав.

	— Чи яаж байна?

	— Ичээд байна. Юу гэж хэлэх юм бэ?

	— Яах вэ, үнэнээ л хэлэхгүй юү гэж хэлээд Ганаа ер тоосон шинжгүй өвгөнийг тосож алхлаа. Болд толгойгоо илэн хойноос нь дагав. Тэр удсангүй:

	— Өвөө та эртүүд таван төгрөгөө хаясан уу? гэж хэлэх Ганаагийн үгийг сонслоо.

	— Юу сан билээ дээ? Аа тийм хөө, мунгинуу амьтан чинь...

	— Тэгвэл май. Таны төгрөг. Энэ хүүхэд олсон байна лээ гэж хэлээд Болдыг заах нь харагдав. Болд золтой л эргээд зугтаачихсангүй, нүүр рүү нь халуун юмаар шүрших шиг болж, хачин эвгүйрхжээ.

	Ганаа өвөөтэй ярилцсаар байна.

	— Яасан сайн жаалууд вэ? Өвөө нь та хоёрыг шагнана.

	— Үгүй ээ, зүгээр!

	— Юуны чинь зүгээр гэж! Май хоёр төгрөг. Нэг нэгээр нь аваарай.

	— Яах юм бэ, хэрэггүй.

	— Юуны чинь яах юм бэ гэж дэвтэр харандаа ч болохноо авахгүй юу хөө.

	Өвгөн албаар хоёр төгрөгөө Ганаагийн гарт атгуулаад том ногоон данхныхаа сэнжийг чахар-чахар хийлгэн алхсаар оочирлосон олны эцэст очиж зогслоо.

	 

	 

	 

	СҮҮДЭР ХАВ БА ХОЁР ГӨӨХИЙН ЯВДАЛ

	 

	Болд Ганаа хоёр оочерын1 хүмүүсээс зовсон тул хоёр төгрөгөө авч шалав зайлан оджээ. Тэд юу авахаа удаан ярилцсаны эцэст Болдын саналаар хоёр гөөхий худалдаж авлаа. Гэвч гөөхийгөө идсэнгүй. Учир юун гэвэл маш мэргэн юм олж бодож олцгоосон аж.

	Хоёулаа Ложоогийн муу сүүдэр хавыг жинхэнэ хав болгоё. Түүнд гөөхийгөө өгч дасгая хэмээн тохиролцжээ.

	Өгүүлбээс Ложоо нэг хав эрхлүүлэн, түүнээ цаг ямагт дагуулан гүйж, эмэгтэй хүүхдийн хойноос «туу, барь, зуу» гэж турхирдаг байлаа. Эрх томоогүй хав эзнийхээ үгэнд орох нь гайхалтай бөгөөд заасан зүг шуугин хүрч, номынх нь савнаас юм уу, хувцасны хормой, үгүй бол нарийн шилбэнээс нь өвдтөл зууж айлгана. Иймд Болд Ложоогийн хаванд «Сүүдэр хав» гэсэн нэр өгсөн билээ.

	Ложоог эмнэлэгт хэвтсэн болохоор «Сүүдэр хав» эдүгээ өөр хэнийг ч үл тоон, дэмий л эзнээ үгүйлэн эрэх мэт үүгээр, түүгээр гаслан хуцаж, охидыг айлган гүйж явдаг болжээ.

	— Ёстой догь санаа.

	— Яриа алга. Хоёулаа заавал энэ хавын «Сүүдрийг арилгая»

	— Ложоог эмнэлгээс гарахад шал өөр хав болчихсон байг.

	— Ер өө, ер. Нохой чинь юм сурахдаа амархан байдаг гээ биз дээ.

	— Тэгэлгүй яах вэ. Циркчин хав болгочихвол гоёо доо.

	Болд Ганаа хоёр хичээл тарсны дараа гөөхийгөө тун их нямбайлан хэлтэлж, цаасанд боож бариад «Сүүдэр хавын» эрэлд гарлаа. «Гав гав» гэх дуунаар цочин харвал Ложоогийн хав хажууханд нь эргэн, эргэн хараад гүйж яваа хоёр охины хойноос сагсгар сүүлээ өргөн хуцаж байв.

	— Ложоо юу гэж дууддаг билээ дээ?

	— Сагсгар бил үү, сагсаандай бил үү?

	— Тийм ээ тийм сагсандай гэдэг байх!

	— «Саг-саан-дай, сааг-саан-дай» гэж хоолой нийлүүлэн дуудсанд хав сүүлээ өргөн эргэж харснаа «Та нар миний эзэн биш» гэх мэт цааш гүйж яваа сайх охидын хойноос дахин хуцав.

	— Май сагсаандай. Энэ, хар аа, гөөхий, гөөхий.

	Хав, Болдын дээр өргөсөн гөөхийг сая харжээ. Удсан ч үгүй сагсгар сүүлээ хоёр тийш савлан, хэл амаа долоож, алгуур дөтлөн ойртсон авч, тулж ирсэнгүй, хойд хоёр хөл дээрээ цогнойн суув. Тэр Болдын хаяж өгсөн хэдэн гөөхийг сурмагаар шүүрч үмхээд хэдэн алхам ойртон ирж суулаа.

	Ингэж Болд, Ганаа хоёр Ложоог эзгүй хойгуур хавтай нь «найзалж» эхэлжээ. Тэд гөөхийгөө барагдмагц гэр, гэртээ гүйн орж талхны үйрмэг, мөлжүүртэй яс авчирлаа. Ямар ч мунхаг нохой, юм өгсөн хүнд амар дасдаг тул Ложоогийн зуумхай сүүдэр хав Ганаа, Болд хоёрыг дагаж, үгийг нь дуулдаг болжээ.

	— «Ложоогийн үгэнд битгий ор. Охидыг бүү айлга. Мэдээ. Хүүхдүүд чамд өшнө. Аягүй бол хөлийг чинь тас цохино» гэв. Хав шинэ эздийнхээ үгийг амархан ойлгож буй мэт сагсгар сүүлээ хаялан, толгойгоо гилжийлгэж, гараас нь хишиг горьдоно. Хэд хоног «Туу, барь, зуу» гэсэн үгийг сонсоогүй болоод тэр үү, яах аргагүй төсөө болсон шиг.

	Ганаа хавынхаа сүүдрийг арилж буй эсэхийг мэдэхийн тулд нэг өдөр хэсэг хүүхдийн хойноос «туу, зуу» гэж турхирсанд сүүлээ шарван, амандаа зөөлхнөөр гаслаад, заасан зүгт явах байтугай, харсан ч үгүй.

	— «Догь, арилж байна» гэж Болд баярлан хашхирав. Үнэхээр урамтай байлаа.

	— За тэгвэл одоо хойд хоёр хөл дээр нь явуулж сургая. Тэгэх үү?

	— Тэгье. Дараа нь саваа модон дээгүүр харайлгадаг болгоно.

	Хоёр хүү хавыг хойд хөл дээр нь явуулж сургахын төлөөнөө багагүй мэрийлээ. Идэх юм л өгөөд байвал юу ч сурч болохоор амьтан юм гэдгийг тэд ажиглажээ. Гэхдээ цадтал нь хоолловол «Шал дэмий маанаг болчихдог» гэдгийг бас мэдэж амжсан байна. Юу гэвэл хоёр хөл дээрээ сүрхий сайн явж сурмаар болохоор нь урамшуулж цадтал нь хооллоод орхисонд хэвтээд босохгүй байжээ.

	Хүүхдүүд Ганаа, Болд хоёрын нохойтой эрхэлдэг болсонд гайхаж эхэллээ. Урьд өмнө тэдэнтэй үерхдэггүй байсан зарим жаал хувь, хувийнхаа нохойг хөтлөн ирж «тоглох уу» гэцгээдэг ч болов.

	— Яаж тоглох юм бэ?

	— Байлдаж тоглоё.

	— Манай хав байлдаж мэдэхгүй.

	— Лойчихсон хав байна даа.

	— Ийнхүү ирсэн хүүхдүүд нохойгоо хөтлөн урам муутайхан явж одно. Тэдний ноход «шарик», «Лонго», «Мухтар» гэсэн голдуу гадаад нэртэй бөгөөд эзнийхээ үгэнд сайн орно. Хоёр тал болж байлдахад нөгөө талын хүүхдийг өвдтөл нь зууна. Зориуд нууж хаясан малгай, өмдний тэлээг амархан олж ирнэ. Хүүхдүүдээс сонсвол, Ложоо дайтаж байгаад эсрэг талын «Мухтарт» долоовор хуруугаа хазуулсан байжээ.

	... Ганаа, Болд хоёр хавандаа хүүхдийн хуруу, шилбэ хазах муу арга зааж өгөхийг үнэхээр хүссэнгүй. Харин тэд хойд хөл дээрээ явж, олс саваан дээгүүр харайж, сайран хамраараа бөмбөг өнхрүүлж чаддаг болгохыг туйлаас хүсэж, уйгагүй оролдож байлаа. Эхний үед зааж өгсөн бүгдийг сурмаар шиг байснаа яагаад ч юм сүүлдээ «сүрхий лазан» болжээ. Хоёр хүү «Лав хоолыг нь ихдүүлчих шиг боллоо» гэж бодоод, хавыг бүтэн, хагас өдөр өл хоолгүй уяж сойхоор шийдэцгээв.

	Болд сууцынхаа ойролцоох хураалттай түлээний хавьцаа хэсэг навтас дэвсэж хаваа олсоор «гинжлэн» уялаа. Гэтэл бөөн юм болох нь тэр. Ложоо эмнэлгээс гарчээ. Хэнээс дуулсан, яаж мэдсэнийг бүү мэд, оволзсон амьтан гүйж ирлээ.

	— Та нар яах гэж миний хавыг хоосон уяж өлсгөж байна. Гөөхий Болд, Гэлэн Ганаа хоёр сайхан мэдээрэй гэж занаад Ложоо сурсан зангаар хоёр гарыг чинэрүүлэн атгаж, нүдээ гурвалжлуулан аймшигтайгаар харав.

	Болд Ганаа хоёр хариу хэлж чадсангүй, дэмий л зогсон байтал Ложоо хавын уяанаас угзран гадсыг суга татан авлаа. Тэгээд «Туу, хаз, зуу» гэж хашхирсан боловч хав хуучин эзнийхээ үгэнд орох байтугай, чамайг эмнэлэгт байх хооронд би ийм юм сурлаа гэсэн мэт хэлээ унжуулан хойд хоёр хөл дээрээ сагсаг сагсаг гүйж эхлэв.

	 

	 

	 

	БАГШ ЮУ ЯРИВ АА

	 

	«Сүүдэр хүүгийн» тухай Янжин багш яагаад асуухгүй байна хэмээн Болд Ганаа хоёр гайхан бодсоор байлаа. Ложоог эмнэлгээс гарахыг хүлээсэн юм болов уу, гэтэл бас л чимээгүй. Тэдэнд зуумхай муу хавыг сайн хав болгосон нь бахархалтайн дээр тун сонин санагдаад байлаа. Ложоогийн «сүүдрийг арилгаж болох юм байна» гэсэн итгэл төржээ. Ложоо юунд дуртай сан билээ гэж хөгтэй юм бодсон удаа ч бий.

	— Буузанд юм уу баншинд дуртай байх гэж Ганааг хэлэхэд:

	— Хатуу ааруулд илүү дуртай байх. Яс шиг хатуу ааруул дандаа хүлхэж явдаг юм билээ гэж Болд хэлэв.

	Нэг өдөр Ганаа гэрээсээ тал ааруул авч хичээл дээр очоод Ложоод өгөх гэсэн боловч, ер далим гарсангүй, харих замдаа Болдтой хувааж иджээ.

	— Ер нь больдог хэрэг ээ. Ложоо яавч чи бид хоёрын үгэнд орохгүй хүүхэд.

	— Тийм шүү. Ингэхэд «Сүүдэр хүү л бид хоёрыг Ложоотой найзлуулах» гээд байгаа байх.

	— Харин ээ. Аюултай эд дээ.

	— Найз аа. Хавтай тоглосон маань юу л болов доо. Арай «Сүүдэр хүү...»

	— Тийм шүү. Нохойтой тоглох сайнгүй гэж аав хэлж байна лээ.

	— За тэр дээ. Тэгвэл чи бид хоёр сүүдэр хүүдээ дөнгүүлчихсэн хэрэг.

	Хоёр найз өөрийгөө сүрхий ажиглаж явдаг болжээ. Гайхал «Сүүдэр хүүд чадагдахгүй» гэснээс ийм зантай болжээ.

	Өдөр хоног өнгөрсөөр байлаа. Хагас жилийн дүн гарч өвлийн амралт эхлэв. Сүлд модны наадамд оролцоно, жүжиг, кино үзнэ, тоглоно.

	Тоглоно гэснээс Болд «сүүдэр хүүгээ» эргэн санав. Хэтэрхий их тоглосонд орвол хичээлээ үзэж байвал дээр гэж тэр бодож байлаа. Гэтэл ангийн хамт олноос нэг санал гарсан нь Болдыг эргэлзэх гайхахад хүргэжээ. Онц сурлагатан Туяа.

	— Найзууд аа. Нэг өдөр цөмөөрөө хүүхдийн төв паркт очиж, тэшүүрээр гулгацгаая гэсэн санал гаргав.

	— Тэгье, бүгдээрээ явцгаая хэмээн хашхиралдана.

	— Алив зөвшөөрсөн нь гараа өргөөрэй гэсэнд Болд өргөсөнгүй.

	— Чи яагаад? Явахгүй юм уу? гэж ангийн дарга асуулаа.

	— Амжихгүй байх аа.

	— Яагаад тэр вэ?

	Болд хариу хэлсэнгүй. Толгойгоо илээд Ганаа руугаа харвал «Яадаг юм бэ! Хоёулаа явъя» гэсэн төлөвтэй өөдөөс нь харж байна. Найз хоёр аанай гэрийн зүг хамт явахдаа энэ тухай ярилцсан нь:

	— Би ч буруу л гэж бодож байна. Багш яв гээгүй байхад дураараа загнаж болохгүй шүү дээ.

	— Нээрээ ч тийм юм уу? Манайхныг лав «сүүдэр хүү, сүүдэр охин» л уруу татаад байгаа байх аа.

	— Магадгүй. Мөсөн дээр унаж тархиа хөдөлгөх юм уу, гар хөлөө хөлдөөвөл яана. Ингэж хоёр хүү нөхөдтэйгөө хамт төв парк руу явж чадсангүй бөгөөд найз нарыгаа тэшүүрээр гулган зугаалж байсан яг тэр мөчид зориуд бие чилээн сууж, нэг нь алгебр, нөгөө нь хэлзүйнхээ хуучин дэвтрийг хуулж өнжжээ. Үүнийгээ тэд хэрсүү ухаантай ажил гэж бодож, хэл чимээгүй, дур зоргоор явцгаасан нөхдийгөө хэзээ нэг цагт багшаас «донго авна» хэмээн итгэж байлаа. Гэтэл тэдний санасан нь эндүү болов.

	Хичээл орсны эхний өдөр Янжин багш

	— Хамт олноороо шийдээд төв паркт очиж гулгасан чинь маш сайн. Амралтыг ингэж зөв боловсон өнгөрөөх ашигтай. Харин Ганаа, Болд хоёр яагаад яваагүй вэ? Яагаад хамт олныхоо саналаас зөрж хоцорсон бэ? гэж хэлэв. Тэгээд баахан дуугүй харж байснаа: — Хичээлээс бусад ажилд оролцохыгоо «Сүүдэр хүүгийн» ажил гэж үзэж болохгүй. Хичээлд идэвхтэй оролцож, хий дэмий эрхлэхээ багасгасан, сурлагадаа сайжирч байгаа чинь сайн боловч, бусад бүх ажлыг орхиж болохгүй. Бусад ажлыг үл тоох зантай болчихвол бас л нэг янзын «сүүдэр хүүтэй» болчихно гэсэн үг гэж хэллээ.

	Болд Ганаа хоёр «багш юу хэлэв ээ» гэсэн шиг толгойгоо зэрэг дээш болгов. Тэгтэл ангийн дарга гар өргөн босож:

	— Ганаа Болд хоёр олон нийтийн ажилд оролцохдоо муу болсон, хоёулхнаа үерхээд бусад хүүхдийг тоохоо больсон. Ялангуяа Болдод их дутагдал бий. Хэлэхээр «Чамд сүүдэр хүү байна шүү» гэдэг. Сүүдэр хүү гэсэн үг анх Ганаагаас гарсан гэж хэлээд суув.

	— Тийм шүү Ганаагаас л гарсан юм гэхчлэн хүүхдүүд дор бүрдээ үглэн, шивэр авир яриа дэгдлээ. Янжин багш:

	— Чимээгүй хүүхдүүд ээ. Зөв бурууг сайн ойлгоогүй байж Ганаагаа шүүмжилж болохгүй. Миний бодоход манай Ганаа тун зөв юм бодож олсон байна лээ. Тэгэхээр харин ойрын үед «Сүүдэр хүү»-гийн тухай бүгдээрээ ярилцацгаая. Ганаа ч өөрөө яриг гэснээр ангид туйлын нам гүм боллоо.

	 

	 

	 

	«СҮҮДЭР ХҮҮ» ХЭЗЭЭ АРИЛДАГ ВЭ?

	 

	Нээрээ удсангүй «Сүүдэр хүүгийн» тухай ангиараа ярилцах болов. Нөгөөдөр хурал болно гэж байхад Янжин багш бараг бүх хүүхдэд ижил төсөөтэй мөртөө хэцүүхэн даалгавар өглөө.

	«Сүүдэр хүү» гэсэн үг яагаад тарсан, Болдын ээж юунд «Сүүдэр хүү»-тэй уулзана гэж ирсэн, ер нь «Сүүдэр хүү» гэж юуг хэлээд байгааг ойлгомжтой ярьж өгсний эцэст:

	— Сурагч бүр өөртөө «Сүүдэр хүү», «Сүүдэр охин» байгаа эсэхийг ажигла. Тэр ч байтугай бие биеийнхээ «сүүдэр хүү», «сүүдэр охиныг» сайн судлаад бүлгийнхээ хурал дээр ний нуугүй ярилцах хэрэгтэй гэжээ. 

	Ийнхүү сурагчид хичээл давтахаас гадна өөрийгөө болон өрөөл нөхрөө шинжин судлах нэг сонин ажилтай болов. Дор бүрдээ бодоцгоожээ. Ихэнх хүүхэд найз нөхдийнхөө «Сүүдэр хүү», «сүүдэр охиныг» судалж хурал дээр юу гэж хэлэхээ төсөөлөн бодож амжсан боловч, өөрсдийнхөө тухайд гайхал «сүүдэр хүү» гэгч юм байгаа эсэхийг мэдэж чадахгүй байлаа.

	Дэрмээ гэдэг дэлдэн шар жаал янз бүрээр бодоод өөрөөсөө «Сүүдэр хүү»-г олж чадсангүй бололтой Ганаагаас:

	— Яаж мэдэх вэ? Нэг удаа би зүлгэн дээгүүр явсан. Энэ мөн үү? гэж асуув. Ганаа ихэмсгээр:

	— За даа, мөн дөө хө. Сүүдэр хүү чинь л чамайг зүлгэн дээгүүр явуулж байгаа юм гэж хэлэв.

	Дэрмээ Ганаагийн ярьсныг нөхдөдөө хэлсэн нь өөрөөсөө «Сүүдэр хүү»-г олж чадахгүй байсан хүүхдүүдэд тус болжээ. Ингэж бараг бүх хүүхэд хурал дээр их нь их, бага нь бага юу ч гэсэн ярих юмтай болсон аж.

	«Надад ч тэр «сүүдэр хүү» ер нь их байх шиг байна» гэж бодсон, заримд нь тэр тухайгаа ярих хэцүү, байх хэцүү шиг санагдана. Харин Ложоогийн хувьд гэвэл «надад ч лав Болдын хэлснээр бузар том «сүүдэр хүү» байна» хэмээн бодоод «яадаг юм бэ, яръя байз» хэмээн шийджээ.

	Хүүхдүүдэд энэ хурал урьд өмнөх бүх хурлаас онцлог сонин мэт санагдаж байв. Хурлыг Янжин багш нээгээд:

	— За хүүхдүүд ээ. Эхлээд Ганаагийнхаа ярихыг сонсъё гэв. Ганаа толгойгоо илэн босуут шинэ нээлтийнхээ тухай, яагаад ийм юм бодож олсноо аль болох уран үгээр, гараа зангидаж, хөдөлгөж байгаад ярив.

	Хоньтойгоо байлдаж хөглөсөн, том эвэрт сэрхийг айлгах гээд өөрөө айсан, Зүрх хайрхан руу дур мэдэн явж хэд хоног халуурсан тухай ярихад нь хүүхдүүд их сонирхов. Ганаагийн энгийн атлаа зоригтой яриа «Юугаа хэлдэг билээ» хэмээн айж байсан хүүхдүүдийг тайвшрууллаа. Дараа нь Болдыг босох гэсэнд Дэрмээ түрүүлж өндийв.

	— Би Дэмбэрэлсамбуу гуайн алаг үнээг хоёр удаа сүүлдсэн. Нэг удаа зүлгэн дээгүүр гүйсэн. Надад л лав «Сүүдэр хүү» байх шиг байна. Дахиад үхэр мал сүүлдэхгүй. Зүлгэн дээгүүр яасан ч явахгүй гэж хэлээд суучихлаа. Болд бас л хоцорлоо. Онц сурлагатан Туяа хэдийнээ босчихсон

	— Би хичээлдээ овоо боловч хааяа бусдад нэр хоч өгдөг. Жишээ нь Ганааг нэг удаа гэлэн гэсэн. Ер нь сурагчдын дүрэм зөрчих явдал бүхэн «сүүдэр хүү», «сүүдэр охины» чанар мөн. Пионер хүнд нойль2, нойль нэг хувийн ч «сүүдэр хүү» «сүүдэр охин» байж болохгүй. Зуун хувь цэвэр хүүхэд байх ёстой гэж хэлэв.

	Туяагийн дараа арга буюу Болд бослоо. Болд яг л бодож явсан, өөрт тохиолдсон зүйлээ тоочин яриад эцэст нь:

	— Одоо бодоход би ер нь гуч юм уу, үгүй ядахад хорин хувийн «сүүдэр хүү»-гийн хольцоотой байсан байна. Одоо ч бага, сага байгаа. Жишээ нь ангийн ажилд муу оролцдог гэснээ ийш, тийш харж: — Манайхан зөвхөн өөрийн тухай ярьж байна. Багш нөхдийнхөө тухай яриарай гэсэн. Би Ложоогийн тухай хэдэн юм хэлмээр байна гэлээ. Хүүхдүүд «Намайг бас ярих вий» гэсэн шиг дор, дороо навтас навтасхийв.

	— Ажиглаад байхад манай Ложоо лав дөчин хувийн «сүүдэр хүү» байна гэсэнд нөхөд нь хөхрөлдөв. Янжин багш урт модон шугамаараа өмнөх ширээгээ зөөлхөн тогшлоо.

	— Яагаад гэвэл хичээлээ давтдаггүй. Голдуу л нохойтой тоглож явдаг. Мухтар гэдэг нохойд хуруугаа хазуулсан, эмнэлэгт хүртэл хэвтсэн. Сайн санаад хэлэхээр миний энэ бөөр рүү мундаг чанга цохисон гээд Болд баруун бөөр рүүгээ заав. Энэ сацуу ангид

	— Нээрээ сахилгагүй шүү! гэсэн шивэр авир яриа гарлаа. Болд цааш нь:

	— Ингэж «Сүүдэр хүүдээ» дийлдэж болохгүй. Харин дийлэх хэрэгтэй. Ложоогоо «Сүүдэр хүү»-гээс салахад нь бид тусална гэж хэлэн үсээ урагш нь илээд суулаа.

	Ангид хэсэг зуур чимээгүй болов. Арын ширээнээс Цэцгээ, Чулуунаа хоёр босох гээд байгаа бололтой. Хоёр охины царай час улаан болжээ. Тэд бие биеэ нудран, чи бос, чи бос гэлцэн буй янзтай баахан сууснаа Цэцгээ нь босов.

	— Би ер нь их ичимхий. Ичнэ гэдэг бол хоцрогдсон нийгмийн үлдэгдэл. «Сүүдэр хүү» гэдэг нь хоцрогдсон нийгмийн үлдэгдлийг л хэлээд байх шиг байна. Би ичимхий зангаа засна. Одоо Ганаагийн тухай нэг юм ярья. Ганаа ноднин намар Чулуунаа бид хоёрыг «дэрдгэр», «атигар» гэж хочилсон. Ганаад өөрт нь ч «Сүүдэр хүү» байгаа гэж хэлээд нүүрээ даран суув.

	— Ангийн дарга Хад босож том хүн шиг «Э...Х хээм» гэж засаад:

	— Цэцгээ, Ганааг шүүмжилж байна. Ганаа бусдад нэр өгч байсан нь үнэн. Гэвч больсон. Ганаа маань булай муухай «Сүүдэр хүү»-гээсээ салж чадаж байгаа юм. Харин Цэцгээ л салж бүрэн чадаагүй байна. Бид Ганаа Болд хоёр шиг сүүдэр хүүгээсээ салах хэрэгтэй байна. Бидний зорилго бол эрдэмтэй сайн хүн болж, эх орон, ард түмэндээ аль болох их тус хүргэх явдал мөн гээд суув.

	Ложоо аль түрүүнээс хойш нэг юм бичээд байсан нь хэлэх үгээ бэлтгэж байсан ажээ. Тэр ар, өвөргүй дүүрэн бичсэн хоёр хуудас бичгээ нүдэндээ ойрхон барьж уншив.

	«Хэзээ ч гэсэн малчин болно. Тийм болохоор хичээл давтах дэмий юм. Түргэхэн шиг малчин болохын тулд анги улирсан ч яадаг юм бэ» хэмээн бодож явснаа ч нуулгүй бичжээ. Тэгээд цааш нь ...Малчин хүн гэдэг чинь лут их эрдэмтэй хүмүүс байдаг юм шүү гэж өчигдөр өвөө хэллээ. Би ойлгож байна. Саяхан болтол Ганаа, Болд хоёр над шиг л тааруухан сурлагатай хүүхэд байсан. Гэтэл шал өөр болжээ. Ангидаа би л хоцорч байна. Нээрээ л «Сүүдэр хүүдээ» уруу татагдаж байна. Хичээе» гэж бичсэнээ үг гээлгүй уншлаа. Ложоог ийм юм хэлнэ хэмээн огт санаагүй байсан хүүхдүүдэд гайхалтай санагдав. Хүүхэд бүр үг хэлэх янзтай байгаа нь «сүүдэр хүү»-гийн тухай ойлгоцгоосны гэрч гэж мэдээд Янжин багш:

	— Одоо ярихаа больж, асууцгаавал яана вэ? гэсэн санал гаргав. Эхлээд Ариунжаргал гэдэг охин босож:

	— Би хөдөө байдаг ахыгаа их санадаг. Сүүдэр охин л санаад байгаа юм уу? гэж асуусанд цөм инээв. Багш шугамаараа занган шуугианыг намжаагаад:

	— Алив Ганаа хариулаарай гэв. Ганаа бодож бодож:

	— Аав ээж, ах дүүгээ санах бол «сүүдэр хүү», «сүүдэр охины» зан биш. Харин хичээлээ хаяад оргочихвол сая «Сүүдэр охиндоо» дийлдсэн болно гэж хэлэв.

	— Ёстой мэргэн тайлбарлав хэмээн Болд өрөөсөн нүдээ ирмэн Ганаа руу харж байна.

	— Өөр асуулт байна уу, хүүхдүүд ээ ?

	— «Сүүдэр хүү» хэзээ арилдаг вэ? Яавал амархан арилах вэ? гэж Ложоо асуув. Хичээл дээр бараг юу ч асуудаггүй найзаа сонин асуулт тавьсанд нөхөд нь бас л гайхацгаалаа.

	— Ложоогийнхоо асуултад хэн хариулах вэ гэж багшийн хэлсэнд Хад босож ..ээ..хээм гэж хоолойгоо засан:

	— Одоо ч арилгаж болно. «Сүүдэр хүүгүй» больё гэвэл дур! гээд ангийн дарга суулаа. Онц сурлагатан Туяа босож:

	— Хамт олноороо хичээж, нөхөртөө тусалсан цагт арилгаж болох юм гэж хэлээд суув. Ганаа:

	— Гол нь өөрөө хичээх хэрэгтэй хэмээн эгээ л том хүн шиг сургасан өнгөөр хэлэв.

	Ангид яриа хөөрөө дэгдлээ. Зарим нь дээд мэргэжилтэй болохоос нааш бүрэн арилдаггүй байх гэж байна. Гэтэл:

	— Яалаа гэж дээ. Дээд мэргэжилгүй өчнөөн хүн байна. Цөм сүүдэр хүүтэй байж таарахгүй.

	— Ер өө ер. Дээд мэргэжилтэй атал хүмүүжилгүй хүн байдаг гэж ээж хэлж байна лээ гэсэн маргаан гарав. Янжин багш ширээнийхээ дэргэд очоод:

	— Ложоо тун зөв юм асуулаа. Тэгэхээр ер нь «сүүдэр хүү» , «сүүдэр охин» гэдгийг та нар өөртөө юм уу, нөхдөдөө байгаа сүүдэртэй тал, дутагдал л гэж ойлгох хэрэгтэй. Ерөөсөө ингэж л ойлгож байгаа биз дээ гэсэнд хүүхдүүд:

	— Тийм ээ багшаа, гэж зэрэг дуугарав.

	— Зүйтэй тэгвэл өөртөө, эсвэл нөхөртөө байгаа дутагдлыг арилгахын тулд дор бүрийдээ хичээх нь чухал. Ганаа өөрөө хичээх хэрэгтэй гэж зөв хэллээ. Өөрөө өөртөө дүгнэлт хийж, би юун дээр алдаж явна даа, миний ингэж зүлгэн дээр гүйж яваа минь зөв үү, нохойтой тоглодог маань зөв үү, аль эсвэл буруу юу гэхчлэн бодож, буруу гэснийгээ заавал хүнээр хэлүүлж байх биш, өөрөө засаж залруулж явбал сая ямар ч сүүдэргүй сайн хүн болно. Өөрөө өөрийгөө хүмүүжүүлэх шиг сайн арга байхгүй. Та нар Ганаа, Болд хоёрыг хар. Өөрийгөө хүмүүжүүлж чаддаггүй хүнд харин нөхөд нь туслах хэрэгтэй гэж ярилаа.

	Ганаа, Болд хоёрын томоожиж, сурлагадаа эрс сайжирсны нууцыг ангийнхан нь сая л олох шиг болжээ.

	 

	 

	ЭРХЭМ ХҮНДЭТ УНШИГЧ ДҮҮ НАР МИНЬ ЭЭ!

	 

	Энэ удаа сурагч Ганаа болон түүний «Сүүдэр хүү»-гийн тухай, мөн үерхдэг Болд, Ложоо нарын нь тухай өгүүлэх зохиолоо дуусгалаа. Ложоод нөхөд нь хэрхэн тусалж, сайн хүн болгосон, малчин болох хүсэл нь хэрхэн биелэгдсэн хийгээд, аливааг нухацтай эргэцүүлэн бодож явдаг Ганаа, Болд нарын тухай дараах зохиолоороо та бүхэнтэй эргэж уулзъя.

	А—49818. X.г. № 290/72. Зах № 306

	Өрөлтөд 1972—10—19-нд оруулж, 

	1972-11-26-нд хэвлэлд шилжүүлж

	8000 ширхэг хэвлэв. 

	Цаасны хэмжээ 84x108/32. 

	X.х. 2,5 х.н.х 4,3 тооцооны хуудас 2,73.

	 

	БНМАУ. Ардын боловсролын яам.

	Улаанбаатар. Барилгачдын талбай 15.

	 

	Д. Сүхбаатарын нэрэмжит хэвлэлийн комбинатад хэвлэв.

	Д. Сүхбаатарын талбай, 2.

